
ᐱᒋᐊᕐᓂᖓ 

 

 

ᑖᒃᑯᐊ ᑎᒍᓯᓂᕐᒧᑦ ᑐᓴᒐᒃᓴᓂᒃ ᐊᒻᒪ ᓴᐳᒻᒥᒻᔭᐅᓂᖏᑦ ᑲᓐᖑᓇᖅᑐᑦ ᐱᖁᔭᕐᔪᐊᖏᑦ ᒪᓕᒐᖃᖅᑎᑦᑎᕗᖅ 

ᑲᒥᓴᓇ ᓄᓇᕗᒧᑦ ᑎᒃᑯᐊᖅᓯᔪᓐᓇᖁᓪᓗᒍ, ᐊᑐᕐᓗᓂᐅᒃ ᐊᑐᓕᖁᔭᓕᐊᖑᓯᒪᔪᖅ ᒪᓕᒐᓕᐅᖅᑎᑦ 

ᑲᑎᒪᔨᖏᓐᓄᑦ, ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᒥᒃ, ᑲᒥᓴᓇᐅᓂᐊᕐᓗᓂ ᐊᕐᕌᒍᓄᑦ 

ᑕᓪᓕᒪᓄᑦ.  

 

ᓈᓴᐅᑎᖓᓂ 68 ᑖᒃᑯᓇᓂ ᑎᒍᓯᓂᕐᒧᑦ ᑐᓴᒐᒃᓴᓂᒃ ᐊᒻᒪ ᓴᐳᒻᒥᒻᔭᐅᓂᖏᑦ ᑲᓐᖑᓇᖅᑐᑦ ᐱᖁᔭᕐᔪᐊᑦ to 

ᑎᑎᕋᖃᑦᑕᕐᓗᓂ ᐊᒻᒪ ᑐᓂᓯᖃᑦᑕᕐᓗᓂ ᐊᕐᕌᒍᑕᒫᓐ ᐅᓂᒃᑳᓕᐊᓂᒃ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ 

ᐅᓂᒃᑳᖅᓯᒪᔪᓂᒃ ᖃᓄᐃᓕᐅᖅᓯᒪᖕᒪᖔᑦ ᑎᑎᕋᕐᕕᖓ. 

 

ᐃᓚᐃᓐ ᑮᓇᓐ ᐱᖕᒃᔅ ᑎᒃᑯᐊᖅᑕᐅᒃᑲᓐᓂᓚᐅᖅᑐᖅ ᐊᕐᕌᒍᓄᑦ ᑕᓪᓕᒪᓄᑦ ᓄᓇᕗᒥᐅᓄᑦ ᑐᓴᒐᒃᓴᓕᕆᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᓂᐊᕐᓗᓂ ᐅᓪᓗᐊᓂ ᒫᔾᔨ 4, 2010. ᑖᓐᓇ ᐱᖓᔪᒋᓕᖅᑕᖓ 

ᑎᒃᑯᐊᖅᑕᐅᓪᓗᓂ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓇᓇᐅᓪᓗᓂ ᓄᓇᕗᒥ. 

ᑲᒥᓴᓇᐅᓂᕆᔭᖓ ᐃᓱᓕᕝᕕᒃᓴᖃᖅᑐᖅ ᒫᔾᔨ 10, 2015-ᒥ. ᒥᔅ ᑮᓇᓐ ᐱᖕᒃᔅ ᑐᓴᒐᒃᓴᓕᕆᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᒋᔭᐅᖕᒥᔪᖅ ᓄᓇᑦᓯᐊᕐᒥᐅᓄᑦ. 

 

ᒪᓕᒐᓕᐅᖅᑎᑦ ᑲᑎᒪᔨᖏᑦ ᓄᓇᑦᓯᐊᕐᒥ ᐱᓐᖑᖅᑎᑦᑎᓚᐅᖅᓯᒪᔪᑦ ᑎᒍᓯᓂᕐᒧᑦ ᑐᓴᒐᒃᓴᓂᒃ ᐊᒻᒪ 

ᓴᐳᒻᒥᒻᔭᐅᓂᖏᑦ ᑲᓐᖑᓇᖅᑐᑦ ᐱᖁᔭᕐᔪᐊᕐᒥᒃ 1996-ᖑᑎᓪᓗᒍ.  ᒪᓕᒡᓗᒍ ᐅᖃᐅᓯᕆᓚᐅᖅᑕᖓ 

ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐃᒪᓐᓇ: 

 

“ᑖᒃᑯᐊ ᑎᒍᓯᓂᕐᒧᑦ ᑐᓴᒐᒃᓴᓂᒃ ᐊᒻᒪ ᓴᐳᒻᒥᒻᔭᐅᓂᖏᑦ ᑲᓐᖑᓇᖅᑐᑦ ᐱᖁᔭᕐᔪᐊᑦ 

ᓴᖅᑭᑕᐅᓚᐅᖅᓯᒪᔪᑦ ᑲᔪᖏᖅᓴᐅᑎᓕᐅᕈᒪᓪᓗᑎᒃ, ᐸᖅᑭᒡᓯᔪᒪᓪᓗᑎᒃ ᐊᒻᒪ ᓴᐳᒻᒥᒡᙳᕈᒪᓪᓗᑎᒃ 

ᑐᓴᒐᒃᓴᖁᑎᖏᓐᓂᒃ ᒐᕙᒪᒃᑯᑦ ᑎᑎᕋᖃᑦᑕᖅᑕᖏᓐᓂᒃ ᐊᒻᒪ ᐱᖃᑦᑕᖅᑕᖏᓐᓂᒃ ᐊᒻᒪ 

ᓴᐳᒻᒥᔭᐅᖁᓪᓗᒋᑦ ᑲᓐᖑᓇᖅᑐᖁᑎᖏᑦ ᑭᓇᒃᑯᑐᐃᓐᓇᐃᑦ ᐱᔪᓐᓇᐅᑎᖏᑦ.”  

 

ᑖᒃᑯᐊ ᑎᒍᓯᓂᕐᒧᑦ ᑐᓴᒐᒃᓴᓂᒃ ᐊᒻᒪ ᓴᐳᒻᒥᒻᔭᐅᓂᖏᑦ ᑲᓐᖑᓇᖅᑐᑦ ᐱᖁᔭᕐᔪᐊᑦ ᐊᒻᒪ ᒪᓕᒐᕋᓛᖏᑦ 

ᓴᓇᔭᐅᓯᒪᔪᑦ ᐱᖁᔭᕐᔪᐊᑦ ᐊᑐᖅᑕᐅᓪᓗᑎᒃ ᐱᔭᐅᓚᐅᖅᓯᒪᔪᑦ ᓄᓇᑦᓯᐊᕐᒥ ᐄᑉᐳ 1, 1999-ᖑᑎᓪᓗᒍ.  

ᐊᑯᓐᓂᐊᓂ 1999 ᐊᒻᒪᓗ 2012, ᐅᓄᑲᓪᓚᒃᑐᓂᒃ ᐋᖅᑭᒋᐊᕆᖃᑦᑕᓚᐅᖅᑐᑦ ᒥᑭᑦᑑᑎᓂᒃ ᐱᖁᔭᕐᔪᐊᓄᑦ 

ᑭᐅᓯᖁᓪᓗᒋᑦ ᑐᓗᖅᑕᕈᑕᐅᖃᑦᑕᖅᑐᓂᒃ ᐊᓯᖏᓐᓄᑦ ᐱᖁᔭᕐᔪᐊᓄᑦ.  ᐊᓯᔾᔨᖅᑕᐅᓯᒪᓕᖅᑐᑦ ᒪᓕᒐᕋᓛᖏᑦ 

ᑕᐃᒪᓐᖓᓂᑦ ᐄᑉᐳ 1, 1999-ᒥᓂᑦ, ᑖᒃᑯᐊᓗ ᐋᖅᑭᑦᑎᐊᖅᑕᑲᑕᑐᐃᓐᓇᕐᖢᑎᒃ 

ᓄᓇᕗᒧᐊᖓᓕᖅᑎᑕᐅᓪᓗᑎᒃ.  ᑎᑎᕋᖅᑕᐅᓯᒪᔪᑦ ᑎᒥᖁᑎᒋᔭᐅᔪᑦ ᐊᑎᖏᑦ ᐋᖅᑭᒋᐊᖅᑕᐅᓯᒪᓕᖅᑐᑦ 

ᐱᖃᓯᐅᔾᔨᓯᒪᓕᕐᓂᐊᕐᒪᑕ ᐊᓯᔾᔨᖅᑕᐅᓯᒪᔪᓂᒃ ᒐᕙᒪᒃᑯᑦ ᑎᒥᖁᑎᖓᑦᑕ ᐋᖅᑭᒡᓱᖅᓯᒪᓂᕆᔭᖓ. 

 

ᐱᖁᔭᒃᓴᖅ 38, ᐱᖁᔭᖅ ᐋᖅᑭᒋᐊᕈᑦ ᑎᒍᓯᓂᕐᒧᑦ ᑐᓴᒐᒃᓴᓂᒃ ᐊᒻᒪ ᓴᐳᒻᒥᒻᔭᐅᓂᖏᑦ ᑲᓐᖑᓇᖅᑐᑦ 

ᐱᖁᔭᕐᔪᐊᖓᓄᑦ, ᓯᕗᓪᓕᖅᐹᒥ ᐅᖃᓕᒫᖅᑕᐅᓪᓗᓂ ᔫᓂ 1, 2012-ᖑᑎᓪᓗᒍ, ᐱᖁᔭᒃᓴᖅ 38 

ᐱᓐᖑᖅᑎᑕᐅᓚᐅᖅᓯᒪᔪᖅ ᔫᓂ 8, 2012-ᖑᑎᓪᓗᒍ. ᑖᒃᑯᐊ ᐋᖅᑭᒋᐊᕈᑎᑦ ᓇᓗᓇᐃᖅᓯᓯᒪᑦᑎᐊᓚᐅᖅᑐᑦ 

ᐱᔪᓐᓇᕐᓂᕆᔭᖏᓐᓂᒃ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᕿᒥᕐᕈᓇᒍᓐᓇᖁᓪᓗᒍ 

ᑲᓐᖑᓇᖅᑐᓕᕆᔪᓂᒃ ᐃᒻᒥᒧᑦ ᑐᕌᖓᔪᓂᒃ ᑐᓴᒐᒃᓴᓂᒃ ᑎᒍᒥᐊᖅᑕᐅᔪᓂᒃ ᒐᕙᒪᒃᑯᑦ ᑎᒥᖁᑎᒋᔭᖏᓐᓄᑦ. 

ᑖᒃᑯᓄᖓ ᐋᖅᑭᒋᐊᕈᑎᐅᔪᑦ ᓴᓇᔾᔪᑕᐅᓚᐅᕐᒥᔪᑦ ᐱᖁᔭᕐᔪᐊᓂᒃ ᐊᑐᕆᐊᖃᓕᕐᖢᑎᒃ ᒐᕙᒪᒃᑯᑦ 

ᑎᒥᖁᑎᒋᔭᖏᑦ ᑐᓴᖅᑎᑦᑎᖃᑦᑕᕐᓗᑎᒃ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᒥᒃ 

ᓯᖁᒥᑦᑎᔪᖃᕐᓂᕌᖓᑦ ᐱᔾᔪᑎᒋᓪᓗᒋᑦ ᐃᒻᒥᒧᑦ ᑐᕌᖓᔪᑦ ᑐᓴᒐᒃᓴᑦ ᕿᒥᕐᕈᓇᖃᑦᑕᖁᓪᓗᒋᑦ ᑎᒍᒥᐊᖅᑕᐅᔪᑦ 

ᒐᕙᒪᒃᑯᑦ ᑎᒥᖁᑎᖏᓐᓄᑦ.  ᐋᖅᑭᒋᐊᕈᑎᐅᔪᑦ ᓴᖅᑭᑦᑎᓚᐅᕐᒥᓇᔪᑦ ᐱᖁᔭᕐᔪᐊᑎᒍᑦ ᒐᕙᒪᒃᑯᑦ ᑎᒥᖁᖏᑦ 

ᑐᓴᖅᑎᑦᑎᖃᑦᑕᖁᓪᓗᒋᑦ ᑐᓴᒐᒃᓴᓕᕆᓂᒥᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᒥᒃ ᓯᖁᒥᑦᑎᔪᖃᕐᓂᕌᖓᑦ 

ᐃᒻᒥᒧᑦ ᑐᕌᖓᔪᓂᒃ ᑐᓴᒐᒃᓴᓂᒃ ᐊᐅᓚᑕᖏᓐᓂ. ᑖᒃᑯᓄᖓ ᐱᖁᔭᕐᔪᐊᓄᑦ ᐋᖅᑭᒋᐊᕈᑎᑦ 

ᐊᑐᓕᖅᑎᑕᐅᓚᐅᖅᓯᒪᕗᑦ ᒪᐃ 11, 2013-ᖑᑎᓪᓗᒍ. 

 

ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐅᖃᖅᑕᖓ ᒪᓕᒡᓗᒍ, ᑎᑎᕋᕐᕕᖓ ᐃᒪᓐᓇ 

ᑎᓕᔭᐅᓯᒪᔾᔪᑎᖃᖅᐳᖅ: 

 

“…ᕿᒥᕐᕈᓇᖃᑦᑕᕐᓗᓂ ᐃᓱᒪᓕᐅᕈᑎᒋᓯᒪᔭᖏᓐᓂᒃ ᒐᕙᒪᒃᑯᑦ ᑎᒥᖁᖏᑕ ᐊᒻᒪ 

ᐊᑐᓕᖁᔭᓕᐅᖃᑦᑕᕐᓗᓂ ᒥᓂᔅᑕᒧᑦ ᑲᒪᔪᒧᑦ….ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓪᕆᓂᕐᒧᓪᓗ ᑲᒥᓴᓇ 

ᐱᓕᕆᐊᒃᓴᖃᖅᑐᖅ ᑲᔪᖏᖅᓴᐅᑎᖃᕐᓂᕐᒥᒃ ᐃᓗᓕᖏᓐᓂᒃ ᐱᖁᔭᕐᔪᐊᑦ ᑕᖅᑲᒃᑯᐊ 

ᐃᓕᓐᓂᐊᖅᑎᓪᓗᒋᑦ ᐱᖁᔭᕐᔪᐊᑉ ᒥᒃᓵᓄᑦ.  ᑎᓕᔭᐅᓯᒪᔾᔪᑎᖃᕐᒥᔪᖅ ᑐᓂᓯᖃᑦᑕᕆᐊᖃᖅᑐᖅ 

ᒐᕙᒪᒃᑯᓐᓄᑦ ᓂᓪᓕᐅᑎᒋᔭᖏᓐᓂᒃ ᐊᒻᒪ ᖃᓄᐃᓕᐅᖁᔨᖕᒪᖔᕐᒥ ᐊᑐᓕᖁᔭᓕᐅᖃᑦᑕᕐᓗᓂ 

ᐱᖁᔭᒃᓴᓄᑦ ᐊᒻᒪ ᐊᓯᖏᓐᓄᑦ ᒐᕙᒪᒃᑯᑦ ᐊᐅᓚᔾᔭᒃᑕᖏᓐᓂᒃ ᐊᒃᑐᐊᓂᖃᖅᑐᓂᒃ ᑎᒍᓯᓂᕐᒧᑦ 

ᑐᓴᒐᒃᓴᖁᑎᓂᒃ ᐅᕝᕙᓗ ᑐᓂᐅᖅᑲᐃᓂᕐᒧᑦ ᑲᓐᖑᓇᖅᑐᓂᒃ ᐃᒻᒥᒧᑦ ᑐᕌᖓᔪᓂᒃ ᑎᒍᒥᐊᖅᑕᐅᔪᓂᒃ 

ᒐᕙᒪᒃᑯᑦ ᐱᓕᕆᕕᖁᑎᖓᓐᓄᑦ.” 

 

ᑲᑎᒪᔨᕋᓛᑦ ᓈᓚᒃᑎᐅᓪᓗᑎᒃ ᑲᑎᒪᔾᔪᑎᖃᓚᐅᖅᑐᑦ ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᖏᓐᓂᒃ ᐃᒻᒥᒃᑰᕐᖢᑎᒃ 

ᐱᓕᕆᔨᖁᑎᖏᑕ ᒪᓕᒐᓕᐅᖅᑎᑦ ᑲᑎᒪᔨᖏᑕ ᐱᕕᒃᓴᖃᓚᐅᖅᑐᑦ ᑕᐃᑲᓂ ᓴᖅᑭᑦᑎᖃᑦᑕᕈ8ᓴᕐᓗᑎᒃ 

ᐃᓱᒫᓗᒍᑕᐅᔪᓂᒃ ᐊᑐᓂ ᐅᓂᒃᑳᓕᐊᓂ ᑲᑎᒪᔾᔪᑕᐅᑎᓪᓗᒋᑦ. 

 

ᒐᕙᒪᒃᑯᑦ ᑭᐅᔪᓐᓇᕆᐊᖃᕐᓂᖏᑦ ᐱᓕᕆᐊᖑᖃᑦᑕᖅᐳᑦ ᐊᖅᑯᑎᖃᕐᖢᑎᒃ ᒪᓕᒐᖏᓐᓂᒃ ᒪᓕᒐᓕᐅᖅᑎᑦ 

ᑲᑎᒪᔨᖏᑕ ᑖᒃᑯᐊ ᒐᕙᒪᒃᑯᑦ ᓴᖅᑭᖃᑦᑕᖅᑕᖏᑦ ᐃᓗᐃᑦᑑᓪᓗᑎᒃ ᑭᐅᔾᔪᑎᑦ ᑲᑎᒪᔨᕋᓛᑦ 

ᐅᓂᒃᑳᓕᐊᖏᓐᓄᑦ ᐊᒻᒪᓗ ᐊᑐᓕᖁᔭᓕᐊᖏᓐᓄᑦ ᑭᐅᔭᕆᐊᖃᖅᑐᑦ ᐅᓪᓗᑦ 120 ᐊᓂᒍᓚᐅᖏᓐᓂᖏᓐᓂ 

ᒪᓕᒐᓕᐅᕐᕕᖕᒥ ᓴᖅᑭᑕᐅᓚᐅᖅᑎᓪᓗᒋᑦ ᐅᓂᒃᑳᓕᐊᑦ. 

 

ᐊᕐᕌᒍᐊᓂ 2005, ᓄᓇᕗᑦ ᒐᕙᒪᒃᑯᖏᑦ ᐱᒋᐊᖅᑎᑦᑎᓚᐅᖅᓯᒪᔪᑦ ᐱᐅᓯᐅᔪᒥᒃ ᓴᖅᑭᑦᑎᖃᑦᑕᕐᓂᕐᒥᒃ 

ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᓂᒃ ᐊᐅᓚᑕᐅᓂᖏᓐᓄᑦ ᑎᒍᓯᓂᕐᒧᑦ ᑐᓴᒐᒃᓴᓂᒃ ᐊᒻᒪ ᓴᐳᒻᒥᒻᔭᐅᓂᖏᑦ 

ᑲᓐᖑᓇᖅᑐᑦ ᐱᖁᔭᕐᔪᐊᑦ.  ᒐᕙᒪᒃᑯᑦ ᒫᓐᓇᕐᓂᓴᐅᓂᖅᐹᖑᔪᓂᒃ ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᓂᒃ 

ᐊᐅᓚᐅᑕᖏᓐᓄᑦ ᐱᖁᔭᕐᔪᐊᑦ ᓴᖅᑭᑕᐅᓚᐅᖅᑐᑦ ᒪᓕᒐᓕᐅᕐᕕᖕᒥ ᓯᑎᐱᕆ 6, 2013-ᖑᑎᓪᓗᒍ. 

 

ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ 2011-2012-ᒥ ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᖓ 

ᓴᖅᑭᑕᐅᓚᐅᖅᑐᖅ ᒪᓕᒐᓕᐅᕐᕕᖕᒥ ᐊᒃᑑᕙ 26, 2012-ᒥ.  ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ 

ᑲᒥᓴᓇ ᓵᖓᓄᐊᓚᐅᖅᑐᖅ ᐱᖓᔪᖓᓐᓂ ᓂᕈᐊᖅᑕᐅᓯᒪᔪᑦ ᒪᓕᒐᓕᐅᖅᑎᑦ ᑲᑎᒪᔨᖏᑕ 

ᑲᑎᒪᔨᕋᓛᖁᑎᖏᑕ ᓇᐅᑦᑎᖅᓱᖅᑎᑦ ᒐᕙᒪᒃᑯᑦ ᐊᐅᓚᓂᖏᓐᓄᑦ ᑮᓇᐅᔭᖅᑐᕈᑎᕕᓂᖏᓐᓄᓪᓗ ᐄᑉᐳ 18, 

2013-ᖑᑎᓪᓗᒍ.  ᐊᖓᔪᖅᑲᐅᑎᐅᔪᑦ ᐃᖅᑲᓇᐃᔭᖅᑎᑦ ᐱᓕᕆᕕᖓᓐᓂᓐᖔᖅᑐᑦ ᐊᐅᓚᑦᑎᔨᒃᑯᑦ 

ᓵᖓᓄᐊᖃᑦᑕᓚᐅᖅᑐᑦ ᑲᑎᒪᔨᕋᓛᑦ. 

ᑲᑎᒪᔨᕋᓛᑦ ᐅᓂᒃᑳᓕᐊᖏᑦ ᕿᒥᕐᕈᓇᓚᐅᖅᑎᓪᓗᒋᑦ 2011-2012 ᐊᕐᕌᒍᑕᒫᖅᓯᐅᒻᒪᑦ ᐅᓂᒃᑳᓕᐊᖓᓂᒃ 

ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᖓᑦᑕ ᓄᓇᕗᒥ ᑐᓂᔭᐅᓚᐅᖅᑐᑦ ᒪᓕᒐᓕᐅᕐᕕᖕᒧᑦ ᒪᐃ 

14, 2013-ᖑᑎᓪᓗᒍ.  ᓄᓇᕗᑦ ᒐᕙᒪᒃᑯᖏᑦ ᑭᐅᓚᐅᖅᑐᑦ ᑲᑎᒪᔨᕋᓛᑦ ᐅᓂᒃᑲᓕᐊᖏᓐᓄᑦ 

ᓴᖅᑭᑕᐅᓪᓗᑎᒃ ᑭᒡᒍᓯᖏᑦ ᒪᓕᒐᓕᐅᕐᕕᖕᒥ ᓯᑎᐱᕆ 6, 2013-ᖑᑎᓪᓗᒍ.   

 

ᑐᓴᒐᒃᓴᓕᕆᕐᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ 2012-2013-ᒥ ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᖓ 

ᓴᖅᑭᑕᐅᓚᐅᖅᑐᖅ ᒪᓕᒐᓕᐅᕐᕕᖕᒥ ᓯᑎᐱᕆ 16, 2013-ᖑᑎᓪᓗᒍ. ᑐᓴᒐᒃᓴᓕᕆᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ 2013-2014-ᒧᑦ ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᖓ ᓴᖅᑭᑕᐅᓚᐅᖅᑐᖅ 

ᑲᑎᒪᕐᔪᐊᖅᑎᓐᓇᒋᑦ ᐊᑐᖅᑕᐅᓪᓗᓂ ᒪᓕᒐᖅ 44(2) ᒪᓕᒐᖏᑦ ᒪᓕᒐᓕᐅᖅᑎᑦ ᑲᑎᒪᔨᖏᑕ ᓄᓇᕗᒥ 

ᐋᒡᒌᓯ 13, 2014-ᖑᑎᓪᓗᒍ. 

 

ᓯᑎᐱᕆ 18-19, 2014-ᖑᑎᓪᓗᒍ, ᓵᖓᓄᐊᓚᐅᖅᑐᑦ ᑲᑎᒪᔨᕋᓛᑦ ᑐᓴᒐᒃᓴᓂᓕᕆᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐊᒻᒪᓗ ᓄᓇᕗᑦ ᒐᕙᒪᒃᑯᖏᑕ ᐃᖅᑲᓇᐃᔭᖅᑎᖏᑦ ᐊᖓᔪᖅᑲᐅᑎᐅᔪᑦ 

ᒪᓕᒐᓕᐅᖅᑎᑦ ᑲᑎᒪᕐᔪᐊᕐᕕᐊᑕ ᐃᓗᐊᓂ.  ᑲᑎᒪᔨᕋᓛᑦ ᓈᓚᒃᑎᐅᓪᓗᑎᒃ ᑲᑎᒪᓂᖃᖅᑎᓪᓗᒋᑦ 

ᑕᑯᒃᓴᐅᑎᑕᐅᓚᐅᖅᑐᑦ ᑕᓚᕖᓴᒃᑯᑦ ᐃᕐᖐᓐᓇᖅ ᓄᓇᕗᒥ ᐊᒻᒪ ᑭᓇᒃᑯᑐᐃᓐᓇᕐᓄᑦ ᒪᑐᐃᖓᓪᓗᑎᒃ ᐊᒻᒪ 

ᑐᓴᒐᒃᓴᓕᕆᔨᐅᔪᑦ ᑕᑯᓐᓇᖃᑕᐅᓪᓗᑎᒃ ᐳᓛᕐᕕᖕᒦᕐᖢᑎᒃ.  ᑲᑎᒪᔾᔪᑎᕕᓂᖏᑦ ᑲᑎᒪᔨᕋᓛᑦ 

ᓈᓚᒃᑎᐅᓪᓗᑎᒃ ᑲᑎᒪᑎᓪᓗᒋᑦ ᐊᑐᐃᓐᓇᐅᕗᑦ ᒪᓕᒐᓕᐅᕐᕕᐅᑉ ᖃᕆᑕᐅᔭᒃᑯᑦ ᑐᑭᓯᒋᐊᕐᕕᖁᑎᖓᓐᓂ. 

ᐅᔾᔨᕆᔭᐅᔪᑦ ᐊᒻᒪ ᐊᑐᓕᖁᔭᓕᐊᑦ 

 

 

ᐱᔾᔪᑎ:  ᓄᓇᕗᑦ ᒐᕙᒪᒃᑯᖏᑕ ᑲᓐᖑᓇᖅᑐᓂᒃ ᒥᐊᓂᖅᓯᓂᕐᒧᑦ ᒪᓕᒐᖏᑦ 

 

ᐃᓗᐊᓂ ᑎᑎᖅᑲᑎᒍᑦ ᑭᐅᔾᔪᖏᑕ ᐱᖓᔪᖓᓐᓂ ᓂᕈᐊᖅᑕᐅᓯᒪᔪᑦ ᒪᓕᒐᓕᐅᖅᑎᑦ ᑲᑎᒪᔨᕋᓛᖁᑎᖏᑕ 

ᓇᐅᑦᑎᖅᓱᖅᑎᑦ ᒐᕙᒪᒃᑯᑦ ᐊᐅᓚᓂᖏᓐᓄᑦ ᑮᓇᐅᔭᖅᑐᕈᑎᕕᓂᖏᓐᓄᓪᓗ ᒪᐃ 2013-ᒥ ᐅᓂᒃᑳᓕᐊᖓᓂ 

ᕿᒥᕐᕈᓇᓚᐅᖅᑎᓪᓗᒋᑦ 2011-2012 ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᖏᓐᓂᒃ ᑐᓴᒐᒃᓴᓕᕆᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᖓᑦᑕ ᓄᓇᕗᑦ, ᓄᓇᕗᑦ ᒐᕙᒪᒃᑯᖏᑦ ᐃᒪᓐᓇ ᐅᖃᓚᐅᖅᑐᑦ: 

 

“ᐊᔾᔨᖏᑦ ᑲᓐᖑᓇᖅᑐᑦ ᒥᐊᓂᕆᔭᐅᖏᓐᓄᑦ ᒪᓕᒐᖏᑦ (ᑕᐃᔭᐅᖃᑦᑕᖅᓯᒪᔪᑦ ᑲᓐᖑᓇᖅᑐᑦ 

ᒥᐊᓂᕆᔭᐅᓂᖏᓐᓄᑦ ᐋᖅᑭᒡᓯᒪᓂᒃᓴᖅ) ᓴᖅᑭᑕᐅᓂᐊᖅᑐᖅ ᒪᓕᒐᓕᐅᕐᕕᖕᒥ.” 

 

ᑎᑭᓪᓗᒍ ᐅᓪᓗᐊ ᓯᑎᐱᕆ 1, 2014, ᑖᒃᑯᐊ ᑎᑎᖅᑲᑦ ᓱᓕ ᓴᖅᑭᑕᐅᓚᐅᖏᑦᑐᑦ ᒪᓕᒐᓕᐅᕐᕕᖕᒥ.  

ᓇᓗᓇᐃᖅᓯᔭᕆᐊᖃᖅᑐᑦ ᓄᓇᕗᑦ ᒐᕙᒪᒃᑯᖏᑕ ᑎᒍᓯᕐᓂᕐᒧᑦ ᑐᓴᒐᒃᓴᓂᒃ ᐊᒻᒪ ᓴᐳᒻᒥᔭᐅᓂᖏᓐᓄᑦ 

ᑲᓐᖑᓇᖅᑐᑦ ᐊᑐᐊᒐᖏᑦ ᐊᒻᒪ ᑲᓐᖑᓇᖅᑐᓂᒃ ᓯᖁᒥᑦᑎᓂᕐᒧᑦ ᐊᒻᒪ ᖃᓄᐃᑦᑐᖃᖅᑎᓪᓗᒍ ᐊᑐᐊᒐᐃᑦ 

ᐊᑐᐃᓐᓇᐅᔪᑦ ᖃᕆᑕᐅᔭᒃᑯᑦ ᐃᑭᐊᖅᑭᕕᖓᓐᓂ ᐱᓕᕆᕕᖓᑦᑕ ᐊᐅᓚᑦᑎᔨᒃᑯᑦ 

ᒐᕙᒪᐅᖃᑎᒌᒃᑐᓕᕆᔨᒃᑯᓪᓗ. 

 

ᑭᐅᑎᓪᓗᒍ ᒪᓕᒐᓕᐅᖅᑎᐅᖃᑕᐅᔪᑦ ᐊᐱᖅᑯᑎᖓᓐᓄᑦ ᑖᒃᑯᐊ ᐱᔾᔪᑎᒋᓪᓗᒋᑦ ᑲᑎᒪᔨᕋᓛᑦ 

ᓈᓚᒃᑎᐅᓪᓗᑎᒃ ᑲᑎᒪᑎᓪᓗᒋᑦ ᓯᑎᐱᕆ 19, 2014-ᒥ, ᑐᖏᓕᖓ ᒥᓂᔅᑕᐅᑉ ᐊᐅᓚᑦᓯᔨᒃᑯᓐᓄᑦ 

ᒐᕙᒪᐅᖃᑎᒋᒃᑐᓕᕆᔨᒃᑯᓐᓄᓪᓗ ᐃᒪᓐᓇ ᑭᐅᓚᐅᖅᑐᖅ: 

 

“ᑖᒃᑯᐊ ᑲᓐᖑᓇᖅᑐᑦ ᒥᐊᓂᕆᔭᐅᓂᖏᓐᓄᑦ ᒪᓕᒐᐃᑦ ᐊᑐᖅᑕᐅᕗᑦ ᒐᕙᒪᒃᑯᓐᓄᓕᒫᖅ … 

ᒫᓐᓇᐅᓂᖓᓂ, ᕿᒥᕐᕈᓇᒃᑕᐅᖕᒪᑦ ᒐᕙᒪᐅᖃᑎᒌᒃᑐᓕᕆᔨᒃᑯᓐᓄᑦ ᐊᒻᒪ ᒪᓕᒐᐃᑦ 

ᐃᖅᑲᓇᐃᖅᑕᐅᕙᓪᓕᐊᓕᖅᑐᑦ ᒫᓐᓇ, ᐊᒻᒪᓗ, ᐃᖅᑲᓇᐃᖅᑕᐅᒃᐸᑕ, ᑎᑎᖅᑲᑦ ᓴᖅᑭᑕᐅᓂᐊᖅᑐᑦ.  

ᒫᓐᓇᐅᓂᖓᓂ, ᓱᓕ ᕿᒥᕐᕈᓇᒃᑕᐅᔪᑦ ᑭᓯᐊᓂᓕ ᑐᓐᖓᕕᖓ ᐊᑐᖅᑕᐅᓂᐊᖅᑐᖅ 

ᐃᖅᑲᓇᐃᔭᖅᑎᓕᒫᖑᔪᓄᑦ ᒐᕙᒪᒃᑯᓐᓂ.” 

 

 

ᑲᑎᒪᔨᕋᓛᑦ ᐊᑐᓕᐅᔭᓕᐊᖓ #1: 

 

ᑲᑎᒪᔨᕋᓛᑦ ᐊᑐᓕᐅᔭᓕᐅᖅᐳᑦ ᓄᓇᕗᑦ ᒐᕙᒪᒃᑯᖏᑕ ᓄᑖᖅ ᑲᓐᖑᓇᖅᑐᑦ ᒥᐊᓂᕆᔭᐅᓂᖏᓐᓄᑦ ᒪᓕᒐᖅ 

ᓴᖅᑭᑕᐅᖁᓪᓗᒍ ᒪᓕᒐᓕᐅᕐᕕᖕᒥ ᐱᔪᓐᓇᖅᓯᑐᐊᖅᐸᑕ. 

ᐱᔾᔪᑎ:  ᓴᖅᑭᑦᑎᓂᖅ ᓄᓇᕗᑦ ᒐᕙᒪᒃᑯᖏᑕ ᑳᓐᑐᕌᒃᓯᒪᔭᖏᓐᓂᒃ, ᓂᐅᕕᕐᕕᒋᕙᒃᑕᖏᓐᓂᒃ  

ᐊᒻᒪᓗ ᐊᑐᖅᑐᐊᕐᕕᒋᔭᖏᓐᓂᑦ 

 

ᑲᔪᓰᓐᓇᖅᑐᖅ ᐃᓱᒫᓗᒍᑕᐅᔪᖅ ᓴᖅᑭᑕᐅᓯᒪᓕᖅᑐᖅ ᐃᓗᐊᓂ ᐊᕐᕌᒍᑕᒫᓐ ᓈᓚᒃᑎᐅᓪᓗᑎᒃ 

ᑲᑎᒪᔾᔪᑎᖃᖅᑎᓪᓗᒋᑦ ᐅᓂᒃᑳᓕᐊᖏᓐᓂᒃ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ 

ᓴᖅᑭᑦᑎᖃᑦᑕᕆᐊᖃᕐᓂᖅ ᑎᑎᖅᑲᓂᒃ ᐱᔾᔪᑎᖃᖅᑐᓂᒃ ᑳᓐᑐᕌᒃᓯᓂᕐᒧᑦ, ᓂᐅᕕᖃᑦᑕᕐᓂᕐᒧᓪᓗ ᐊᒻᒪ 

ᐊᑐᖅᑐᐊᕐᕕᐅᔪᑦ ᓄᓇᕗᑦ ᒐᕙᒪᒃᑯᖏᑕ ᐱᓕᕆᕕᖏᓐᓄᑦ, ᒐᕙᒪᒃᑯᑦ ᑎᒥᖁᖏᑕ ᐊᒻᒪ ᓄᓇᕗᑦ 

ᑯᐊᐳᕇᓴᐅᔪᑦ ᐊᑐᖃᑦᑕᖅᑕᖏᓐᓄᑦ. 

 

ᐃᓗᐊᓂ 2013-2014 ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᖓᓂ ᒪᓕᒐᓕᐅᕐᕕᖕᒧᑦ, ᑐᓴᒐᒃᓴᓕᕆᓂᕐᒧᑦ 

ᑲᓐᖑᓇᖅᑐᓕᕆᖤᕐᒧᓪᓗ ᑲᒥᓴᓇ ᐃᒪᓐᓇ ᐅᖃᓚᐅᖅᓯᒪᔪᖅ: 

 

“ᐊᓯᐊᑦᑕᐅᖅ ᐱᔾᔪᑎᔪᖅ ᓴᖅᑮᓐᓇᖃᑦᑕᖅᑐᖅ ᐅᓄᖅᑐᐃᖅᓱᕐᖢᓂ ᐊᕐᕌᒍᒋᔭᑦᑎᓐᓂ ᓴᖅᑭᒻᒥᔪᖅ, 

ᑭᖑᕐᖓᒍᑦ ᑎᓪᓕᓐᖏᓈᖅᑕᐅᓪᓗᑕ ᐃᓚᑰᓂᖃᖅᑐᕕᓂᖅ, ᐅᓇ ᓄᓇᕗᑦ ᒐᕙᒪᒃᑯᖏᑦ ᖃᓄᖅ 

ᑳᓐᑐᕌᒃᓯᖃᑦᑕᕐᒪᖔᑕ, ᐱᓗᐊᖅᑐᒥᒃ ᐊᖏᔪᓄᑦ ᑳᓐᑐᕌᒐᒃᓴᓄᑦ, ᐊᑭᑐᔪᐊᓗᖕᓄᑦ, ᐊᕐᕌᒍᓄᑦ 

ᐅᓄᖅᑐᓄᑦ ᑐᕌᖓᔪᑦ ᑳᓐᑐᕌᑦ.  ᓄᓇᕗᑦ ᒐᕙᒪᒃᑯᖏᑦ ᐱᓕᕆᓯᒪᔫᒐᓗᐊᑦ ᐊᔭᐅᖅᑐᐃᓪᓗᑎᒃ 

ᓴᖅᑭᑦᑎᖃᑦᑕᖁᓪᓗᒋᑦ ᑳᓐᑐᕌᒃᑕᐅᓯᒪᔪᓂᒃ, ᑭᓯᐊᓕ ᑖᒃᑯᐊ ᒐᕙᒪᐅᔪᑦ ᑭᖑᕙᖅᓯᒪᒻᒪᕆᒃᐳᑦ 

ᒐᕙᒪᐅᖃᑎᒋᔭᖏᓐᓂᑦ ᑲᓇᑕᒥ ᓴᖅᑭᑦᑎᑲᑦᑕᕐᓂᕐᒧᑦ ᑐᓴᒐᒃᓴᓂᒃ ᐊᒃᑐᐊᓂᖃᖅᑐᓂᒃ ᑳᓐᑐᕌᒃᓄᑦ, 

ᐱᓗᐊᖅᑐᒥᒃ ᐊᑭᑐᔪᓄᑦ ᐊᖏᔪᓄᑦ ᑳᓐᑐᕌᒃᓄᑦ.  ᑐᓴᒐᒃᓴᑦ ᐊᑐᐃᓐᓇᐅᒐᓗᐊᖅᑎᓪᓗᒋᑦ 

ᖃᕆᑕᐅᔭᒃᑯᑦ, ᐅᓄᕐᓂᕆᔭᖏᑦ ᑐᓴᒐᒃᓴᑦ ᐊᔾᔨᒌᖃᑦᑕᖏᑦᑐᑦ, ᐊᖏᔫᑎᓄᑦ ᑳᓐᑐᕌᖕᓄᑦ ᑐᕌᖓᔪᑦ, 

ᐊᒻᒪ ᖃᕆᑕᐅᔭᒃᑰᖅᑐᑦ ᑐᓴᒐᒃᓴᖏᑦ ᐃᑲᔪᕐᓂᖃᓗᐊᕌᓗᒐᑎᒃ. 

 

ᓄᓇᕗᑦ ᒥᑭᑦᑐᕈᓘᖕᒪᑦ ᒐᕙᒪᖓᑦ ᐊᒻᒪ ᐃᓚᒌᒃᑐᒡᒍᑎᐅᓪᓗᑎᒃ. ᐅᓄᖅᑐᓪᓗ ᐳᓴᓐᑎᖏᑦ 

ᑭᓇᒃᑯᑐᐃᓐᓇᐃᑦ ᐊᒻᒪ ᑲᒻᐸᓂᐅᔪᑦ ᑕᑎᖃᖃᑦᑕᖅᑐᑦ, ᐊᒃᓱᑲᓪᓚᒃ, ᒐᕙᒪᒃᑯᑦ ᑳᓐᑐᕌᕈᑎᒃᓴᖏᓐᓂᒃ 

ᐃᓅᔾᔪᑎᒋᔭᐅᕙᖕᒪᑕ ᑮᓇᐅᔭᓕᐅᕈᑕᐅᓪᓗᑎᒃ.  ᑕᐃᒪᐃᒻᒪᑦ, ᐅᓄᖅᑐᑦ ᖃᐅᔨᒪᔪᒪᓂᖃᖅᐳᑦ 

ᑳᓐᑐᕌᑦ ᐃᖏᕐᕋᓂᕆᔭᒃᑕᖓᓂᒃ ᐊᒻᒪ ᐱᓂᖅᓴᐅᓪᓗᑎᒃ ᒐᕙᒪᐅᔪᓂᑦ ᐊᓯᑦᑎᓐᓂ ᑲᓇᑕᒥ.  

ᑕᖅᑲᒃᑯᐊ ᓄᓇᕗᒥᐅᑕᑦ ᖃᐅᔨᒪᓂᖅᓴᐅᖃᑦᑐᑦ ᑭᓇᒃᑯᑦ ᒐᕙᒪᒃᑯᑦ ᑳᓐᑐᕌᒐᒃᓴᖏᓐᓂᒃ 

ᐱᑎᑕᐅᖕᒪᖔᑕ ᓄᓇᕗᑦ ᓯᓚᑖᓂ ᓄᓇᖃᖅᑐᓂ ᑕᐃᒪᐃᖏᓐᓂᖅᓴᐅᓪᓗᑎᒃ ᐃᓄᒋᐊᖕᓂᖅᓴᐅᒧᑦ.  

ᐅᓄᖅᑐᓂᒃ ᐊᐱᖅᑯᑎᒃᓴᖃᖅᐳᑦ ᖃᓄᐃᒻᒪᑦ ᑳᓐᑐᕌᒃᑕᐅᕙᖕᒪᖔᑕ ᑭᓇᒃᑯᑐᐃᓐᓇᐃᑦ ᐊᒻᒪ 

ᐱᔅᓇᓯᐅᔪᑦ ᖃᓄᐃᒻᒪᑦ ᑎᒍᓯᒐᔪᖕᒪᖔᑕ ᒐᕙᒪᒃᑯᑦ ᑳᓐᑐᕌᒐᒃᓴᕆᔭᖏᓐᓂᒃ ᐊᒻᒪ ᐊᓯᖏᑦ 

ᐱᒐᔪᖏᓐᓂᖅᓴᐅᓪᓗᑎᒃ. 

 

ᑕᖅᑲᒃᑯᐊ, ᐃᓛᓐᓂᒃᑯᑦ, ᐊᐱᖅᓱᖃᑦᑕᖅᑐᑦ ᖃᓄᖅ ᐊᒻᒪᓗ ᖃᓄᐃᒻᒪᑦ ᑳᓐᑐᕌᒃᑕᐅᒐᔪᖕᒪᖔᑕ.  

ᑐᓴᒐᒃᓴᖃᕐᓂᖅᓴᐅᒃᐸᑕ ᐊᑐᐃᓐᓇᐅᑎᑕᐅᓗᑎᒃ, ᐸᓯᔭᐅᖏᓐᓂᖅᓴᐅᒐᔭᖅᑐᑦ ᐃᓚᐃᓐᓈᕆᓂᕐᒧᑦ, 

ᐃᓚᐃᓐᓇᕐᒥᓂᒡᓗ ᐃᖅᑲᓇᐃᔭᖅᑎᑦᑎᖃᑦᑕᕐᓂᖏᓐᓄᑦ, ᐱᕋᔭᖕᓂᕐᒧᑦ ᐅᕝᕙᓘᓐᓃᑦ 

ᐱᑦᑎᐊᖏᓪᓗᑎᒃ ᐃᓱᒪᒃᓴᖅᓯᐅᕈᑎᖃᕐᓂᕐᒧᑦ.  ᐊᖏᔫᑎᑦ ᑳᓐᑐᕌᑦ ᐊᒻᒪ ᐊᑯᓂ ᐱᓕᕆᔭᐅᓂᐊᖅᑐᑦ, 

ᐱᒻᒪᕆᐅᓂᖅᓴᐅᕗᑦ ᒪᑐᐃᖓᑦᑎᐊᕐᕕᐅᖃᑦᑕᕈᑎᒃ.  ᓄᓇᕗᑦ ᒐᕙᒪᒃᑯᖏᑦ, ᐱᐅᓂᖅᓴᒥᒃ 

ᐱᓕᕆᔪᓐᓇᖅᑑᒐᓗᐊᑦ ᑕᒪᑐᒥᖓ ᐱᓕᕆᐊᖃᖅᑎᓪᓗᒋᑦ.” 

 

ᐊᒃᑑᕙ 29, 2010-ᒥ, ᐅᓂᒃᑳᓕᐊᖅ ᕿᒥᕐᕈᓇᓚᐅᖅᑎᓪᓗᒋᑦ 2009-2010 ᐊᕐᕌᒍᑕᒫᖅᓯᐅᒻᒧᑦ 

ᐅᓂᒃᑳᓕᐊᖓ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ, ᑲᑎᒪᔨᕋᓛᑦ ᐅᖃᒃᑲᓐᓂᓚᐅᖅᑐᑦ 



 6 

ᐊᑐᓕᖁᔭᓕᐊᒥᖕᓂᒃ ᓄᓇᕗᑦ ᒐᕙᒪᒃᑯᖏᑦ ᓴᖅᑭᑦᑎᖃᑦᑕᖁᓪᓗᒋᑦ ᐅᓂᒃᑳᓕᐊᓂᒃ ᒪᓕᒐᓕᐅᕐᕕᖕᒥ ᑳᓐᑐᕌᑦ 

ᒥᒃᓵᓄᑦ, ᓂᐅᕕᕐᕕᐅᕙᒃᑐᑦ ᐊᒻᒪᓗ ᐊᑐᖅᑐᐊᕐᕕᐅᔪᑦ ᐃᓘᓐᓇᖏᓐᓄᑦ ᒐᕙᒪᒃᑯᑦ ᐱᓕᕆᕕᖏᓐᓄᑦ 

ᑎᒥᖁᑎᖏᑕᓗ ᑯᐊᐳᕇᓴᖏᓐᓄᑦ.  ᑕᒪᑐᒧᖓ ᐊᑐᓕᖁᔭᓕᐊᖑᔪᖅ ᐅᖃᐅᑕᐅᒃᑲᓐᓂᓚᐅᖅᑐᖅ ᒫᔾᔨ 5, 

2012-ᖑᑎᓪᓗᒍ, ᐅᓂᒃᑳᓕᐊᖅ ᕿᒥᕐᕈᓇᓚᐅᖅᑎᓪᓗᒋᑦ 2010-2011-ᒥ ᐊᕐᕌᒍᑕᒫᖅᓯᐅᒻᒧᑦ 

ᐅᓂᒃᑳᓕᐊᖓᓂᒃ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ. ᑖᒃᑯᓄᖓ ᐊᑐᓕᖁᔭᓕᐊᖑᔪᑦ 

ᐅᖃᐅᑕᐅᒃᑲᓐᓂᓚᐅᕐᒥᔪᑦ ᒪᐃ 14, 2013-ᖑᑎᓪᓗᒍ, ᐅᓂᒃᑳᓕᐊᖓᓐᓂ ᕿᒥᕐᕈᓇᓚᐅᖅᑎᓪᓗᒋᑦ 2011-

2012-ᒧᑦ ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᖓᓂᒃ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ. 

 

ᑭᐅᑎᓪᓗᒍ ᑎᑎᖅᑲᑎᒍᑦ ᐱᖓᔪᖓᓐᓂ ᓂᕈᐊᖅᑕᐅᓯᒪᔪᓄᑦ ᒪᓕᒐᓕᐅᖅᑎᑦ ᑲᑎᒪᔨᖏᑕ 

ᑲᑎᒪᔨᕋᓛᖁᑎᖏᓐᓄᑦ ᓇᐅᑦᑎᖅᓱᖅᑎᓄᑦ ᒐᕙᒪᒃᑯᑦ ᐊᐅᓚᓂᖏᓐᓄᑦ ᑮᓇᐅᔭᖅᑐᕈᑎᕕᓂᖏᓐᓄᓪᓗ ᒪᐃ 

2013-ᒥ ᐅᓂᒃᑳᓕᐊᖓᓐᓂᒃ ᕿᒥᕐᕈᓇᓚᐅᖅᑎᓪᓗᒋᑦ 2011-2012-ᒧᑦ ᐊᕐᕌᒍᑕᒫᖅᓯᐅᒻᒧᑦ 

ᐅᓂᒃᑳᓕᐊᖓᓂᒃ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᖓᑦᑕ ᓄᓇᕗᑦ, ᐃᒪᓐᓇ ᓄᓇᕗᑦ 

ᒐᕙᒪᒃᑯᖏᑦ ᐅᖃᓚᐅᖅᑐᑦ: 

 

“ᑕᐃᒪᓕ ᓴᖅᑭᔮᑦᑎᐊᕐᓂᖅᓴᐅᖁᓪᓗᒋᑦ, ᑭᐅᔪᓐᓇᑦᑎᐊᕐᓂᖅᓴᐅᖁᓪᓗᒋᑦ ᐊᒻᒪᓗ 

ᐊᑑᑎᖃᑦᑎᐊᕐᓂᖅᓴᐅᖁᓪᓗᒍ, ᒥᓂᔅᑕ ᑲᒪᒋᔭᖃᖅᑐᖅ ᒐᕙᒪᒃᑯᑦ ᑎᒥᖁᑎᖏᑕ ᐱᓕᕆᕕᖓᓐᓄᑦ 

ᐊᒻᒪ ᓄᓇᕗᑦ ᒐᕙᒪᒃᑯᖏᑕ ᑯᐊᐳᕇᓴᖁᑎᖏᓐᓄᑦ ᓴᖅᑭᑦᑎᓯᒪᓕᖅᑐᖅ ᑎᓕᓯᔾᔪᑎᐅᔪᓂᒃ 

ᐱᒻᒪᕆᐅᔪᓂᒃ ᑐᓴᒐᒃᓴᓂᒃ ᐊᑐᐃᓐᓇᐅᑎᑦᓯᖁᓪᓗᒋᑦ ᓄᓇᕗᑦ ᒐᕙᒪᑯᖏᑦ ᓄᓇᕗᒥᐅᓄᑦ, 

ᐱᖃᓯᐅᑎᓪᓗᒍ ᓴᖅᑭᑦᑎᖃᑦᑕᕐᓗᑎᒃ ᐊᕐᕌᒍᑕᒫᓐ ᐅᓂᒃᑳᓕᐊᓂᒃ ᓂᐅᕕᕐᕕᐅᔪᓂᑦ, 

ᑳᓐᑐᕌᒃᑕᐅᓯᒪᔪᓄᑦ ᐊᒻᒪ ᐊᑐᖅᑐᐊᕐᕕᐅᔪᓄᑦ.” 

 

ᑭᓯᐊᓂᓕ, ᑎᑭᓪᓗᒍ ᐊᒃᑑᕙ 24, 2014, ᒫᓐᓇᕐᓂᓴᐅᓂᖅᐹᖑᔪᑦ ᐊᕐᕌᒍᑕᒫᖅᓯᐅᑎ ᐅᓂᒃᑳᓕᐊᖅ 

ᓴᖅᑭᑕᐅᓯᒪᕗᖅ ᒪᓕᒐᓕᐅᕐᕕᖕᒥ ᑳᓐᑐᕌᒃᑕᐅᓯᒪᔪᓄᑦ, ᓂᐅᕕᕐᕕᐅᕙᒃᑐᓄᑦ ᐊᒻᒪᓗ ᐊᑐᖅᑐᐊᕐᕕᐅᕙᒃᑐᓄᑦ 

ᒐᕙᒪᒃᑯᑦ ᑎᒥᖁᑎᖏᓐᓄᑦ ᐊᒻᒪ ᑯᐊᐳᕇᓴᖁᑎᖏᓐᓄᑦ ᐃᒪᐃᓕᖓᓪᓗᑎᒃ:  

 

 ᓄᓇᕗᑦ ᐱᔅᓇᓯᖃᖅᑐᓄᑦ ᐊᑐᖅᑐᐊᕐᕕᒃ ᑯᐊᐳᕇᓴᓐ: 2010-2011 ᐅᓂᒃᑳᓕᐊᖅ ᓴᖅᑭᑕᐅᓚᐅᖅᑐᖅ 

ᐊᒃᑑᕙ 23, 2012 

 ᓄᓇᕗᒥ ᐱᕙᓪᓕᐊᑎᑦᓯᓂᕐᒧᑦ ᑯᐊᐳᕇᓴᓐ: ᓱᓕ ᓴᖅᑭᑕᐅᓚᐅᖏᑦᑐᖅ 

 ᓄᓇᕗᒥ ᐃᒡᓗᓕᕆᔨᕐᔪᐊᒃᑯᑦ: 2013-201ᕐ ᓴᖅᑭᑕᐅᓚᐅᖅᑐᖅ ᐅᓂᒃᑳᓕᐊᖅ ᒫᔾᔨ 20, 2014-ᒥ 

 ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᓐ: 2011-2012 ᐊᒻᒪᓗ 2012-2013 ᐅᓂᒃᑳᓕᐊᖏᑦ 

ᓴᖅᑭᑕᐅᓚᐅᖅᑐᑦ ᒪᓕᒐᓕᐅᕐᕕᖕᒥ ᐊᒃᑑᕙ 21, 2014-ᖑᑎᓪᓗᒍ. 

 ᓄᓇᕗᑦ ᓯᓚᑦᑐᓴᕐᕕᒃ: ᓱᓕ ᓴᖅᑭᑕᐅᓚᐅᖏᑦᑐᖅ 

ᑭᐅᑎᓪᓗᒍ ᑲᑎᒪᔨᐅᖃᑕᐅᔪᑉ ᐊᐱᖅᑯᑎᖓᓄᑦ ᐱᔾᔪᑎᖃᕐᖢᓂ ᑕᒪᑐᒥᖓ ᑲᑎᒪᔨᕋᓛᑦ ᑲᑎᒪᑎᓪᓗᒋᑦ ᓯᑎᐱᕆ 19, 

2014-ᒥ, ᓈᓚᒃᑎᐅᓪᓗᑎᒃ ᑲᑎᒪᑎᓪᓗᒋᑦ, ᑐᖏᓕᖓ ᒥᓂᔅᑕᐅᑉ ᐊᐅᓚᑦᑎᔨᒃᑯᓐᑦᓄ 

ᒐᕙᒪᐅᖃᑎᒌᒃᑐᓕᕆᔨᒃᑯᓐᓄᓪᓗ ᐃᒪᓐᓇ ᐅᖃᓚᐅᖅᑐᖅ: 

 

“ᑖᓐᓇ ᑎᒍᓯᓂᕐᒧᑦ ᑐᓴᒐᒃᓴᓂᒃ ᐊᒻᒪ ᓴᐳᒻᒥᒻᔭᐅᓂᖏᑦ ᑲᓐᖑᓇᖅᑐᑦ ᐱᖁᔭᕐᔪᐊᑦ ᑭᒡᓕᖓ 

ᑐᐊᑦᑐᑯᓘᖕᒪᑦ ᐃᒡᓗᒌᑦᑎᐊᖅᑎᓐᓇᓱᐊᕐᓗᒍ ᐱᔪᓐᓇᐅᑎ ᑎᒍᓯᔪᓐᓇᕐᓂᕐᒧᑦ ᑐᓴᒐᒃᓴᓂᒃ ᐊᒻᒪ 

ᓴᐳᒻᒥᒡᖠᕐᓂᖅ ᑲᓐᖑᓇᖅᑐᓄᑦ ᐱᔪᓐᓇᐅᑎᒋᔭᐅᔪᓂᒃ ᑭᓇᒃᑯᑐᐃᓐᓇᕐᓄᑦ ᐊᒻᒪ ᑎᒥᖁᑎᒋᔭᖏᑕ 

ᑲᒪᕙᒃᑐᑦ ᐱᓕᕆᖃᑎᖃᕐᖢᑎᒃᒐᕙᒪᒃᑯᓐᓂᒃ. ᑕᐃᒪᐃᑉᐳᖅ, ᒐᕙᒪᐅᓪᓗᑕ, ᕿᓂᖃᑦᑕᕋᑦᑕ 

ᐃᒡᓗᒌᑦᑎᐊᖅᑎᓇᓱᐊᕐᖢᑎᒍ.  ᐃᓱᒪᒋᔭᒃᑯᓪᓕ, ᐄ, ᑐᓴᒐᒃᓴᒃᑲᓐᓂᕐᓂᒃ ᑐᓂᓯᔪᓐᓇᖅᑐᑦ ᒪᑐᐃᖓᓪᓗᑕᓗ 

ᐅᖃᐅᓯᖃᕆᐊᒃᓴᖅ ᐱᖃᑎᒋᓗᒍ (ᑐᓴᒐᒃᓴᓕᕆᓂᕐᒧᑦ  ᑲᓐᖑᓇᖅᑐᓕᕆᓂᕐᒧᓪᓗ) ᑲᒥᓴᓇ ᑕᐃᒪᓐᓇ 

ᐃᒡᓗᒌᑦᑎᐊᖅᑎᑦᑎᖁᓪᓗᑕ…ᑭᒡᓕᖓ ᑐᐊᑦᑐᑯᓘᖕᒪᑦ ᕿᓂᕋᓱᐊᖅᑕᑦᑕ, ᐊᒻᒪ 

ᓯᕗᒧᐊᒃᐸᓪᓕᐊᔾᔪᑎᒋᓂᐊᖅᑕᕗᑦ ᑕᒪᓐᓇ.” 
 

 

 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #2: 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᖅᐳᑦ ᓄᓇᕗᑦ ᒐᕙᒪᒃᑯᖏᑦ ᓴᖅᑭᑦᑎᖁᓪᓗᒋᑦ, ᑭᖑᕙᖅᓯᒪᖏᓪᓗᑎᒃ, 

ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᓂᒃ ᓴᖅᑭᑦᑎᓗᑎᒃ ᒪᓕᒐᓕᐅᕐᕕᖕᒥ ᑳᓐᑐᕌᒃᓯᒪᔭᖏᓐᓄᑦ, 

ᓂᐅᕕᕐᕕᒋᕙᒃᑕᖏᓐᓄᑦ ᐊᒻᒪ ᐊᑐᖅᑐᐊᕐᕕᒋᕙᒃᑕᖏᓐᓄᑦ ᒐᕙᒪᒃᑯᑦ ᑎᒥᖁᑎᒋᔭᖏᑕ ᐊᒻᒪ 

ᑯᐊᐳᕇᓴᖁᑎᒋᔭᖏᑕ, ᐅᑯᐊ ᐱᖃᓯᐅᑎᓪᓗᒋᑦ: 

 

 ᓄᓇᕗᒥ ᐱᔅᓇᓄᑦ ᐊᑐᖅᑐᐊᕐᑯᒃ ᑯᐊᐳᕇᓴᓐ; 

 ᓄᓇᕗᒥ ᐱᕙᓪᓕᐊᑎᑦᓯᓂᕐᒧᑦ ᑯᐊᐳᕇᓴᓐ; 

 ᓄᓇᕗᒥ ᐃᒡᓗᓕᕆᔨᕐᔪᐊᒃᑯᑦ ᑯᐊᐳᕇᓴᓐ; 

 ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᓐ; ᐊᒻᒪᓗ 

 ᓄᓇᕗᒥ ᓯᓚᑦᑐᓴᕐᕕᒃ. 

 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᖅᐳᑦ ᓄᓇᕗᑦ ᒐᕙᒪᒃᑯᖏᓐᓄᑦ, ᐃᓚᒋᓪᓗᓂᐅᒃ ᕿᒥᕐᕈᓂᖏᑕ 

ᓂᐅᕕᖅᑕᐅᕙᒃᑐᓂᒃ, ᑳᓐᑐᕌᒃᑕᐅᕙᒃᑐᓂᒃ ᐊᒻᒪ ᐊᑐᖅᑐᐊᕐᓂᕐᒧᑦ ᐱᖅᑯᓯᕆᔭᐅᔪᓂᒃ, 

ᐃᖅᑲᓇᐃᔭᖃᑎᖃᖁᓪᓗᖏᑦ ᑎᑎᕋᕐᕕᖓᓐᓂᒃ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᒥᒃ 

ᓇᓗᓇᐃᖅᓯᒐᓗᐊᕐᓗᑎᒃ ᑐᓴᖓᒃᓴᓂᒃ ᓴᖅᑭᑕᐅᔪᓐᓇᖅᑐᓂᒃ ᑕᒪᑐᒪᓂ, ᐊᒻᒪ ᓄᓇᕗᑦ ᒐᕙᒪᒃᑯᖏᑕ 2014-

2015 ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᖓᑦ ᐊᐅᓚᑕᐅᓂᖓᓄᑦ ᑎᒍᓯᓂᕐᒧᑦ ᑐᓴᒐᒃᓴᓂᒃ ᐊᒻᒪ 

ᓴᐳᒻᒥᒻᔭᐅᓂᖏᑦ ᑲᓐᖑᓇᖅᑐᑦ ᐱᖁᔭᕐᔪᐊᑦ, ᐃᓗᓕᑯᓘᔭᖏᓪᓗ, ᑕᒪᑐᒧᖓ ᐱᓕᕆᐊᖃᖅᑎᓪᓗᒋᑦ. 

ᐱᔾᔪᑎ: ᐊᑐᖅᑕᐅᓂᖓ ᓄᓇᓕᑦ ᒐᕙᒪᒋᔭᖏᓐᓄᑦ ᑎᒍᓯᕐᓂᕐᒧᑦ ᑐᓴᒐᒃᓴᓂᒃ ᐊᒻᒪ ᓴᐳᒻᒥᔭᐅᓂᖏᑦ 

ᑲᓐᖑᓇᖅᑐᑦ ᐱᖁᔭᕐᔪᐊᖏᑦ  

 

ᑲᔪᓰᓐᓇᖅᑐᖅ ᐱᔾᔪᑕᐅᔪᖅ ᓴᖅᑭᑕᐅᓚᐅᕆᕗᖅ ᐱᔾᔪᑎᖃᖅᑐᖅ ᐊᕐᕌᒍᑕᒫᖅᓯᐅᑎᓂᒃ ᓈᓚᒃᑎᐅᓪᓗᑎᒃ 

ᑲᑎᒪᔾᔪᑎᖃᕐᓂᖅ ᐅᓂᒃᑳᓕᐊᖏᓐᓂᒃ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ 

ᐊᑐᖅᑕᐅᓂᖏᑦ ᓄᓇᕗᒥ ᓄᓇᓕᑦ ᒐᕙᖏᓐᓄᑦ ᑖᒃᑯᐊ ᑎᒍᓯᕐᓂᕐᒧᑦ ᑐᓴᒐᒃᓴᓂᒃ ᐊᒻᒪ ᓴᐳᒻᒥᔭᐅᓂᖏᓐᓄᑦ 

ᑲᓐᖑᓇᖅᑐᑦ ᐱᖁᔭᕐᔪᐊᑦ.  

 

ᒫᓐᓇᐅᔪᖅ, ᓄᓇᕗᒥᐅᑦ ᐱᖁᔭᕐᔪᐊᑎᒍᑦ ᓇᓗᓇᐃᖅᑕᐅᓯᒪᖕᒪᑕ ᐱᔪᓐᓇᐅᑎᖏᑦ ᑲᓇᑕᐅᑉ 

ᐱᖁᔭᕐᔪᐊᖏᑎᒍᑦ ᐊᒻᒪ ᓄᓇᕗᑦ ᐱᖁᔭᖏᑎᒍᑦ ᐱᔾᔪᑎᒋᓪᓗᒋᑦ ᑎᒍᓯᓂᕐᒧᑦ ᑐᓴᒐᒃᓴᓂᒃ ᐊᒻᒪ 

ᓴᐳᒻᒥᔭᐅᓂᖏᓐᓄᑦ ᑲᓐᖑᓇᖅᑐᑦ ᑎᒍᒥᐊᖅᑕᐅᔪᑦ ᐱᓕᕆᕕᖁᑎᖏᓐᓄᑦ ᑲᓇᑕᐅᑉ ᒐᕙᒪᒃᑯᖏᓐᓄᑦ ᐊᒻᒪᓗ 

ᓄᓇᕗᑦ ᒐᕙᒪᒃᑯᖏᓐᓄᑦ.  ᑭᓯᐊᓂᓕ, ᓱᓕ ᒪᓕᒐᖅᑕᖃᖏᒻᒪᑦ ᓴᐅᓂᕆᓂᐊᖅᑕᖏᓐᓄᑦ 

ᐋᖅᑭᒡᓱᐃᔾᔪᑕᐅᓂᐊᖅᑐᒥᒃ ᑎᒍᓯᓂᕐᒧᑦ ᑐᓴᒐᒃᓴᓂᒃ ᐊᒻᒪ ᓴᐳᒻᒥᔭᐅᓂᖏᓐᓄᑦ ᑲᓐᖑᓇᖅᑐᑦ ᑎᒍᒥᐊᖅᑕᐅᔪᑦ 

ᑎᑎᖅᑲᑦ ᓄᓇᓕᑦ ᒐᕙᒪᖏᓐᓄᑦ ᓄᓇᕗᒥ. 

 

ᓄᕕᐱᕆ 24, 2011-ᒥ, ᐅᖃᓪᓚᒃᑎᓪᓗᒍ ᑲᑎᒪᔨᕋᓛᓄᑦ, ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ 

ᑲᒥᓴᓇ ᐃᒪᓐᓇ ᐅᖃᓚᐅᖅᑐᖅ: 

 

“…ᓄᓇᑦᓯᐊᕐᒥ, ᔪᑳᓐᒥ, ᐊᒻᒪ ᓄᓇᕗᑦ ᑖᒃᑯᐊᑐᐊᑦ ᒐᕙᒪᖃᕐᕕᐅᔪᑦ ᑲᓇᑕᒥ 

ᐱᖃᓯᐅᔾᔨᓯᒪᖏᑦᑐᑐᐊᖑᕗᑦ ᓄᓇᓕᑦ ᒐᕙᒪᖏᓐᓂᒃ ᐃᓗᐊᒍᑦ ᑎᒍᓯᓂᕐᒧᑦ ᑐᓴᒐᒃᓴᓂᒃ ᐊᒻᒪ 

ᓴᐳᒻᒥᔭᐅᓂᖏᓐᓄᑦ ᑲᓐᖑᓇᖅᑐᑦ ᐱᖁᔭᕐᔪᐊᑦ..” 

 

ᑭᐅᑎᓪᓗᒍ ᐱᖓᔪᖓᓐᓂ ᓂᕈᐊᖅᑕᐅᓯᒪᔪᓄᑦ ᒪᓕᒐᓕᐅᖅᑎᑦ ᑲᑎᒪᔨᖏᑕ ᑲᑎᒪᔨᕋᓛᖏᓐᓄᑦ 

ᓇᐅᑦᑎᖅᓱᖅᑎᓂᒃ ᒐᕙᒪᒃᑯᑦ ᐊᐅᓚᓂᖏᓐᓄᑦ ᑮᓇᐅᔭᖅᑐᕈᑎᕕᓂᖏᓐᓄᓪᓗ ᒪᐃ 2013-ᖑᑎᓪᓗᒍ 

ᐅᓂᒃᑳᓕᐊᖓᓂᒃ ᕿᒥᕐᕈᓇᓚᐅᖅᑎᓪᓗᒋᑦ 2011-2012 ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᖓᓂᒃ 

ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᖓᑦᑕ ᓄᓇᕗᒥ, ᓄᓇᕗᑦ ᒐᕙᒪᒃᑯᖏᑦ ᐃᒪᓐᓇ 

ᐅᖃᓚᐅᖅᓯᒪᔪᑦ: 

 

“ᓄᓇᕗᑦ ᒐᕙᒪᒃᑯᖏᑦ ᐊᖏᖅᓯᒪᑦᑎᐊᖅᑐᑦ ᑐᓂᓯᖃᑦᑕᕐᓂᕐᒥᒃ ᑐᓴᒐᒃᓴᓂᒃ 

ᑐᓴᕋᓱᐊᕐᓂᕐᒨᓕᖓᔪᓂᒃ ᐊᒻᒪ ᐱᓕᕆᖃᑎᖃᕐᓂᕐᒥᒃ ᐃᓕᓐᓂᐊᖅᑎᑦᑎᔾᔪᑕᐅᓗᑎᒃ ᓄᓇᓕᑦ 

ᒐᕙᒪᖏᑕ ᐃᖅᑲᓴᐃᔭᖅᑎᖏᓐᓄᑦ, ᒐᕙᒪᒃᑯᑦ ᑐᖅᑲᖅᑕᕐᕕᖏᓐᓄᑦ, ᓄᓇᓕᑦ ᒐᕙᒪᖏᑕ 

ᐃᓕᓐᓂᐊᖅᑎᑦᓯᓂᕐᒧᑦ ᑎᒥᖁᑎᖏᓐᓄᑦ ᐊᒻᒪ ᐊᓯᖏᓐᓄᑦ ᑎᒥᐅᔪᓄᑦ ᐱᓪᓗᒍ ᐊᕐᕌᒍᑕᒫᓐ 

ᐅᓂᒃᑳᓕᐅᕆᐊᖃᕐᓂᖅ ᐊᑐᖅᑕᐅᓂᖓᑕ ᑎᒍᓯᓂᕐᒧᑦ ᑐᓴᒐᒃᓴᓂᒃ ᐊᒻᒪ ᓴᐳᒻᒥᒻᔭᐅᓂᖏᑦ 

ᑲᓐᖑᓇᖅᑐᑦ ᐱᖁᔭᕐᔪᐊᑦ. ᓄᓇᕗᑦ ᒐᕙᒪᒃᑯᖏᑦ ᑲᔪᓯᑎᑦᓯᓂᐊᖅᑐᑦ ᐃᖅᑲᓇᐃᔭᖃᑎᖃᕐᓂᖏᓐᓂᒃ 

(ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ) ᑲᒥᓴᓇᒥᒃ, ᓄᓇᓕᑦ ᒐᕙᒪᖏᑕ ᐃᓕᓴᐃᓂᕐᒧᑦ 

ᑎᒥᖁᑎᖏᓐᓂᒃ, ᓄᓇᕗᒥ ᓄᓇᓕᑦ ᒐᕙᒪᖏᑕ ᑲᑐᔾᔨᖃᑎᒌᖏᓐᓂᒃ ᐊᒻᒪ ᓄᓇᓕᑦ ᒐᕙᒪᖏᑕ 

ᐊᐅᓚᑦᑎᔨᖏᓐᓂᒃ ᓯᕗᒧᐊᒃᑎᑦᑎᖁᓪᓗᒋᑦ ᑭᐅᔪᓐᓇᕆᐊᖃᕐᓂᖏᓐᓂᒃ ᐊᒻᒪ 

ᓴᖅᑭᔮᑦᑎᐊᕆᐊᖃᕐᓂᖏᓐᓂᒃ ᒐᕙᒪᐅᔪᑦ ᓄᓇᕗᒥ.  ᓄᓇᕗᑦ ᒐᕙᒪᒃᑯᖏᑦ ᖃᐅᔨᓴᐃᓂᐊᖅᑐᑦ 

ᓇᓕᕌᕈᑎᓂᒃ ᓯᕗᒧᐊᒃᑎᑕᐅᖁᓪᓗᒋᑦ ᓄᓇᓕᑦ ᒐᕙᒪᖏᑦ ᐊᖑᒻᒪᑎᓕᕐᓂᐊᕐᒪᑕ ᒪᓕᒐᕐᓂᒃ 

ᐊᑐᕆᐊᖃᖅᑕᖏᓐᓂᒃ ᓴᖅᑭᔮᑦᑎᐊᕆᐊᖃᕐᓂᕐᒧᑦ ᐊᒻᒪ ᒪᑐᐃᖓᑦᑎᐊᕐᓗᑎᒃ 

ᓂᕆᐅᒋᔭᐅᓂᕆᔭᖏᓐᓄᑦ ᓇᓕᐊᑐᐃᓐᓇᖅ ᒐᕙᒪᐅᔪᑦ ᓄᓇᕗᑦ ᐃᓗᐊᓂ.” 

ᐃᓗᐊᓂ 2013-2014 ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᖓᓂ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ, 

ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐃᒪᓐᓇ ᐅᖃᓚᐅᖅᑐᖅ: 

 

“ᖃᐅᔨᒪᔪᖓ ᑎᒍᓯᓂᕐᒧᑦ ᑐᓴᒐᒃᓴᓂᒃ ᐊᒻᒪ ᓴᐳᒻᒥᒡᓯᕐᓂᕐᒧᑦ ᑲᓐᖑᓇᖅᑐᓂᒃ ᑎᑎᕋᕐᕕᒃ 

ᐱᓕᕆᕕᖓᓐᓂ ᐊᐅᓚᑦᓯᔨᒃᑯᑦ ᒐᕙᒪᐅᖃᑎᒌᒃᑐᓕᕆᔨᒃᑯᓪᓗ ᐃᖅᑲᓇᐃᔭᕐᓂᖏᓐᓂᒃ, ᐱᓗᐊᖅᑐᒥᒃ, 

ᐃᖅᑲᓇᐃᔭᖃᑎᖃᖅᑐᑦ ᓄᓇᓕᖅᐸᐅᔭᖓᓐᓂᒃ ᐃᖃᓗᐃᑦ ᑕᒪᒃᑯᐊ ᐱᔾᔪᑎᒋᓪᓗᒋᑦ. 

ᓯᕗᒧᐊᒃᓯᒪᓕᖅᑑᒐᓗᐊᑦ ᐃᓚᖏᑎᒍᑦ ᑭᓯᐊᓂᓕ ᓱᒃᑲᐃᑦᑐᑦ ᐊᒻᒪ ᐃᔨᒋᓂᖅᓴᐅᓪᓗᑎᒃ ᓄᓇᓕᖕᓄᑦ 

ᐊᖏᔫᑕᐅᓂᖅᓴᓄᑦ ᒫᓐᓇᐅᓂᖓᓂ.  ᓱᓕ, ᑎᓕᐅᕆᒃᑲᓐᓂᕈᒪᕗᒐ ᓄᓇᕗᑦ ᒐᕙᒪᒃᑯᖏᓐᓂᒃ 

ᐱᓕᕆᖃᐊᑎᖃᖁᓪᓗᒋᑦ ᓄᓇᓕᑦ ᒐᕙᒪᖏᓐᓂᒃ ᓴᓇᔪᓐᓇᕐᓂᐊᕐᒪᑕ ᐊᒻᒪᓗ ᐊᑐᓕᖅᑎᑦᑎᓗᑎᒃ 

ᑲᓐᖑᓇᖅᑐᓕᕆᓂᕐᒧᑦ ᐊᑐᐊᒐᓂᒃ ᐱᒋᐊᕈᑎᒋᓗᒍ. 

 

ᖃᐅᔨᒪᓂᐊᖅᐳᓯ ᒫᓐᓇᐅᔪᖅ ᐱᓕᕆᐊᒃᓴᖏᓐᓄᑦ ᐸᕐᓇᐅᑎᖏᑦ ᐱᓕᕆᕕᖓᑦᑕ ᐊᐅᓚᑦᓯᔨᒃᑯᑦ 

ᒐᕙᒪᐅᖃᑎᒌᒃᑐᓕᕆᔨᒃᑯᓪᓗ ᐅᖃᖅᓯᒪᕗᑦ ᐃᓚᖓᑦ ᓯᕗᓪᓕᐅᑎᓯᒪᔭᖓᑦ 2016-2017 ᑮᓇᐅᔭᓕᕆᓐᓇᐅᑉ 

ᐊᕐᕌᒍᐊᓂ “ᐃᑲᔪᖅᑐᐃᖁᓪᓗᒍ ᓄᓇᓕᑦ ᒐᕙᒪᖏᓐᓂᒃ ᐊᑐᓕᖅᑎᑦᑎᒐᓱᐊᖅᑎᓪᓗᒋᑦ ᑎᒍᓯᕐᓂᕐᒧᑦ 

(ᑐᓴᒐᒃᓴᓂᒃ) ᐊᒻᒪᓗ (ᓴᐳᒻᒥᒡᓯᕐᓂᕐᒧᑦ) ᑲᓐᖑᓇᖅᑐᑦ ᑐᓐᖓᕕᖏᓐᓂᒃ, ᒪᓕᒃᑕᐅᓗᑎᒃ ᓯᕗᒧᐊᑦᑎᐊᖅᓯᒪᔪᑦ 

ᐊᑐᓕᖅᑎᑕᐅᕙᓪᓕᐊᔪᑦ ᐃᖃᓗᐃᑦ ᓄᓇᓕᖅᐸᐅᔭᖓᑦᑕ.” 

 

 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #3: 

 

ᑲᑎᒪᔨᕋᓛᑦ ᓇᓗᓇᐃᖅᓯᒃᑲᓐᓂᖅᐳᑦ ᐃᑲᔪᖅᑐᐃᓂᖏᓐᓂᒃ ᓯᕗᒧᐊᒃᑎᑕᐅᖁᓪᓗᒋᑦ ᒪᓕᒐᒃᓴᐅᑉ ᓴᐅᓂᖏᑦ 

ᐱᔾᔪᑎᖃᖅᑐᑦ ᑎᒍᓯᕐᓂᕐᒧᑦ ᑐᓴᒐᒃᓴᓂᒃ ᐊᒻᒪ ᓴᐳᒻᒥᔭᐅᓂᖏᓐᓄᑦ ᑲᓐᖑᓇᖅᑐᑦ ᐊᑐᖅᑕᐅᖁᓪᓗᒍ ᑲᓇᑕᐅᑉ 

ᒐᕙᒪᒃᑯᖏᓐᓄᑦ, ᓄᓇᕗᑦ ᒐᕙᒪᒃᑯᖏᓐᓄᑦ ᐊᒻᒪᓗ ᓄᓇᓕᑦ ᒐᕙᒪᖏᓐᓄᑦ ᓄᓇᕗᒥ. 

 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᖅᐳᑦ ᓄᓇᕗᑦ ᒐᕙᒪᒃᑯᖏᑦ ᑭᖑᓪᓕᕐᒥ ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐅᖅᐸᑕ 

ᐊᐅᓚᑕᐅᓂᖏᑕ ᐊᑐᖅᑕᐅᓪᓗᑎᒃ ᑎᒍᓯᓂᕐᒧᑦ ᑐᓴᒐᒃᓴᓂᒃ ᐊᒻᒪ ᓴᐳᒻᒥᔭᐅᓂᖏᑦ ᑲᓐᖑᓇᖅᑐᑦ 

ᐱᖁᔭᕐᔪᐊᑦ, ᓇᓗᓇᐃᖅᑎᖅᑕᐅᓗᑎᒃ ᐃᓗᓕᑯᓘᔭᖏᑦ, ᐱᕙᓪᓕᐊᓂᕆᓯᒪᔭᖏᑦ ᐅᓪᓗᒥᒧᑦ ᑎᑭᓪᓗᒋᑦ 

ᐃᖅᑲᓇᐃᔭᖃᑎᖃᖅᑎᓪᓗᒋᑦ ᓄᓇᕗᒥ ᓄᓇᓕᑦ ᑲᑐᔾᔨᖃᑎᒌᖏᓐᓂᒃ, ᓄᓇᓕᑦ ᒐᕙᒪᖏᑕ ᐃᓕᓴᐃᓂᕐᒧᑦ 

ᑎᒥᖁᑎᖓᓐᓂᒃ ᐊᒻᒪ ᑎᑎᕋᕐᕕᖓᓐᓂᒃ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ 

ᕿᒥᕐᕈᔭᐅᖁᓪᓗᒋᑦ ᐱᔾᔪᑎᐅᔪᑦ ᑎᒍᓯᓂᕐᒧᑦ ᑐᓴᒐᒃᓴᓂᒃ ᐊᒻᒪ ᓴᐳᒻᒥᒡᓯᕐᓂᕐᒧᑦ ᑲᓐᖑᓇᖅᑐᓂᒃ ᐱᓪᓗᖏᑦ 

ᓄᓇᓕᑦ ᒐᕙᒪᖏᑕ ᐃᓗᐊᓂ ᓄᓇᕗᒥ. 

 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᖅᐳᑦ ᓄᓇᕗᑦ ᒐᕙᒪᕐᒃᑯᖏᓐᓄᑦ ᑭᖑᓪᓕᕐᒥ ᐊᕐᕌᒍᑕᒫᖅᓯᐅᒻᒧᑦ 

ᐅᓂᒃᑳᓕᐅᓕᖅᐸᑕ ᐊᑐᖅᑕᐅᓂᖏᓐᓄᑦ ᑎᒍᓯᓂᕐᒧᑦ ᑐᓴᒐᒃᓴᓂᒃ ᐊᒻᒪ ᓴᐳᒻᒥᒻᔭᐅᓂᖏᑦ ᑲᓐᖑᓇᖅᑐᑦ 

ᐱᖁᔭᕐᔪᐊᑦ ᑎᑎᖃᓯᐅᔾᔨᖃᑦᑕᕐᓗᑎᒃ ᐱᓕᕆᖃᑎᒌᖕᓂᕆᔭᖏᓐᓄᑦ ᐃᓕᓐᓂᐊᖅᑎᑦᑎᔾᔪᑎᓄᑦ 

ᐃᓚᐅᑎᓪᓗᒋᑦ ᓄᓇᓕᖕᓂ ᒐᕙᒪᐅᔪᑦ ᐃᖅᑲᓇᐃᔭᖅᑎᖏᑦ, ᓄᓇᕗᑦ ᒐᕙᒪᒃᑯᖏᑕ ᓄᓇᓕᖕᓂ 

ᑐᖅᑲᖅᑕᕐᕕᖏᑦ ᐃᖅᑲᓇᐃᔭᖅᑎᐅᔪᑦ, ᓄᓇᓕᑦ ᒐᕙᒪᖏᑕ ᐃᓕᓴᐃᓂᕐᒧᑦ ᑎᒥᖁᑎᖓᑦ ᐊᒻᒪ ᐊᓯᖏᓐᓂᒃ. 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᖅᐳᑦ ᓄᓇᕗᑦ ᒐᕙᒪᒃᑯᖏᑦ, ᐱᓕᕆᖃᑎᖃᕐᓗᑎᒃ ᐊᒃᑐᖅᑕᐅᓯᒪᔪᓂᒃ, 

ᖃᐅᔨᓴᐃᓗᑎᒃ ᓇᓕᕌᕈᑎᓴᓂᒃ ᓴᖅᑭᑦᑎᔾᔪᑕᐅᓂᐊᖅᑐᓂᒃ ᑎᒍᓯᕐᓂᕐᒧᑦ ᑐᓴᒐᒃᓴᓂᒃ ᐊᒻᒪ ᑲᓐᖑᓇᖅᑐᑦ 

ᓴᐳᒻᒥᐅᓯᖅᑕᐅᓯᒪᓂᖏᓐᓄᑦ ᐱᖁᔭᕐᔪᐊᓂᒃ ᒪᓕᒃᑕᐅᔪᓐᓇᕐᓂᐊᖅᑐᓂᒃ ᓄᓇᓕᑦ ᒐᕙᒪᖏᓐᓄᑦ 

ᐊᒻᒪ/ᐅᕝᕙᓗ ᐊᑐᖅᑕᐅᔪᓐᓇᕐᓂᐊᖅᑐᓂᒃ ᑎᒍᓯᓂᕐᒧᑦ ᑐᓴᒐᒃᓴᓂᒃ ᐊᒻᒪ ᓴᐳᒻᒥᒻᔭᐅᓂᖏᑦ ᑲᓐᖑᓇᖅᑐᑦ 

ᐱᖁᔭᕐᔪᐊᑦ ᐊᑐᖅᑕᐅᓕᕐᓗᑎᒃ ᓄᓇᓕᑦ ᒐᕙᒪᖏᓐᓄᑦ ᑭᐅᓯᔪᓐᓇᖅᓯᖁᓪᓗᒋᑦ ᐊᐅᓚᑦᑎᓂᕐᒧᑦ 

ᐃᓱᒫᓗᒍᑕᐅᔪᓂᒃ ᓄᓇᓕᑦ ᒐᕙᒪᖏᑦ ᑭᐅᔪᓐᓇᖁᓪᓗᒋᑦ ᑭᖑᓂᑦᑎᓐᓂ ᑎᒍᓯᔪᒪᓗᑎᒃ ᑎᑎᖅᑲᓂᒃ 

ᑐᒃᓯᕋᐅᑎᖃᖅᑐᓂᒃ.  ᑲᑎᒪᔨᕋᓛᑦ ᑎᓕᐅᕆᕗᑦ ᑕᐃᒪᐃᑦᑐᓄᑦ ᐃᓱᒫᓗᒍᑎᐅᔪᑦ ᑭᐅᔭᐅᔪᓐᓇᕐᓂᖏᓐᓂᒃ 

ᑕᐃᒪᐃᑦᑐᑎᒍᑦ ᐊᑐᕐᓗᑎᒃ ᓇᓗᓇᐃᖅᓯᓯᒪᓗᑎᒃ ᐱᖁᔭᖅ ᐱᔪᓐᓇᖅᑎᑦᑎᖏᓪᓗᓂ ᑎᒍᓯᓂᕐᒥᒃ ᑐᓴᒐᒃᓴᓂᒃ 

ᑎᑎᕋᖅᑕᐅᓂᑯᓂᒃ ᓄᓇᓕᑦ ᒐᕙᒪᖏᓐᓄᑦ ᓯᕗᕐᖓᒍᑦ ᐱᒋᐊᓚᐅᖏᓐᓂᖓᓂ ᐅᓪᓗᖅ 

ᐊᑐᓕᖅᑎᑕᐅᓂᖓᑕ. 

 

 

 

 

 

 

ᐱᔾᔪᑎ: ᐊᑐᖅᑕᐅᓂᖓ ᑎᒍᓯᕐᓂᕐᒧᑦ ᑐᓴᖓᒃᓴᓂᒃ ᐊᒻᒪ ᓴᐳᒻᒥᔭᐅᓂᖏᑦ ᑲᓐᖑᓇᖅᑐᑦ 

ᐱᖁᔭᕐᔪᐊᑦ ᓄᓇᓕᖕᓂ ᐃᒡᓗᓕᕆᔨᒃᑯᑦ ᑎᒥᖁᑎᖏᓐᓄᑦ (LHOs) 

 

ᓄᑖᖅ ᐱᔾᔪᑎᐅᔪᖅ ᓴᖅᑭᓯᒪᓕᖅᑐᖅ ᑲᑎᒪᔨᕋᓛᑦ ᓯᑎᐱᕆ 18-19, 2014-ᒥ, ᓈᓚᒃᑎᐅᓪᓗᑎᒃ 

ᑲᑎᒪᓂᖃᖅᑎᓪᓗᒋᑦ ᐱᓪᓗᒋᑦ 2012-2013-ᒧᑦ ᐊᒻᒪᓗ 2013-2014-ᒧᑦ ᐊᕐᕌᒍᑕᒫᖅᓯᐅᒻᒧᑦ 

ᐅᓂᒃᑳᓕᐊᖏᑦ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ 

ᐊᑐᖅᑕᐅᓂᖓᓄᑦ ᑎᒍᓯᕐᓂᕐᒧᑦ ᑐᓴᒐᒃᓴᓂᒃ ᐊᒻᒪ ᓴᐳᒻᒥᔭᐅᓂᖏᓐᓄᑦ ᑲᓐᖑᓇᖅᑐᑦ ᐱᖁᔭᕐᔪᐊᑦ 

ᓄᓇᓕᖕᓂ ᐃᒡᓗᓕᕆᔨᒃᑯᑦ ᑎᒥᖁᑎᖏᓐᓄᑦ. 

 

ᐃᓗᐊᓂ 2013-2014 ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑲᓕᐊᖏᓐᓂ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ, 

ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐃᒪᓐᓇ ᐅᖃᓚᐅᖅᑐᖅ: 

 

“ᓄᓇᕗᑦ ᐃᒡᓗᓕᕆᔨᕐᔪᐊᒃᑯᑦ ᑯᐊᐳᕇᓴᖓᑦ ᑕᐃᔭᐅᓯᒪᔪᖅ ᒐᕙᒪᒃᑯᓐᓄᑦ 

ᑎᒥᖁᑎᒋᔭᐅᓂᕋᖅᑕᐅᓪᓗᓂ ᒪᓕᒐᕋᓛᑎᒍᑦ [ᐊᑖᒍᑦ ᑎᒍᓯᓂᕐᒧᑦ ᑐᓴᒐᒃᓴᓂᒃ ᐊᒻᒪ 

ᓴᐳᒻᒥᒻᔭᐅᓂᖏᑦ ᑲᓐᖑᓇᖅᑐᑦ ᐱᖁᔭᕐᔪᐊᑦ], ᓄᓇᓕᖕᓂ ᐃᒡᓗᓕᕆᔨᒃᑯᑦ ᑎᒥᖁᑎᒋᔭᐅᖏᑦᑐᑦ. 

ᑖᒃᑯᐊ ᐱᔾᔪᑎᖃᖅᑐᑦ ᐅᓄᖅᑐᓂᒃ ᓄᓇᓕᖕᓂ ᐃᒡᓗᓕᕆᔨᒃᑯᑦ ᑎᒥᖁᑎᖏᑦ, ᑭᓯᐊᓂᓕ, ᐅᕙᓐᓄᑦ 

ᐃᒪᐃᓕᖓᕗᖅ ᒫᓐᓇᐅᔪᖅ ᓇᓗᓇᐃᖅᓯᓯᒪᑦᑎᐊᕆᐊᖃᓕᕐᒪᑕ, ᑖᒃᑯᐊ ᑎᒥᐅᔪᑦ, ᐱᖁᔭᕐᔪᐊᑦ 

ᐊᑖᓂᖃᑕᐅᓂᖏᓐᓂᒃ ᐊᒻᒪ ᐱᓕᕆᐊᒃᓴᖃᖅᑐᑦ ᑲᒪᒋᔭᒃᓴᖃᖅᑐᑦ ᐊᑐᕐᓗᒋᑦ ᐱᖁᔭᕐᔪᐊᑦ. 

ᐃᓱᒪᒋᔭᒃᑯᑦ, ᐱᖁᔭᕐᔪᐊᑎᒍᑦ ᐊᑭᓴᖅᑐᖅᑕᐅᖏᑦᑐᖅ ᐱᖃᓯᐅᔾᔭᐅᖓᓗᐊᖅᐸᑕ ‐ ᑖᒃᑯᐊ 

ᒐᕙᒪᒃᑯᓐᓄᑦ ᑎᒥᖁᑎᒋᔭᐅᔪᑦ, ᓯᕗᓕᖅᑎᒋᔭᖏᑦ ᑎᒃᑯᐊᖅᑕᐅᒐᔪᒃᑐᑦ ᒥᓂᔅᑕᒧᑦ, ᑖᒃᑯᐊᓗ 

ᑮᓇᐅᔭᖃᖅᑎᑕᐅᓪᓗᑎᒃ ᐃᓘᓐᓇᑲᓴᖏᑎᒍᑦ ᒐᕙᒪᒃᑯᑦ ᑮᓇᐅᔭᖁᑎᖏᓐᓂᒃ ᐊᒻᒪ 

ᐊᑐᐊᒐᖃᖅᑎᑕᐅᓪᓗᑎᒃ ᒐᕙᒪᒃᑯᑦ ᑎᒥᖁᑎᖏᑕ ᐊᑐᐊᒐᖏᓐᓂᒃ (ᓄᓇᕗᑦ ᐃᒡᓗᓕᕆᔨᕐᔪᐊᒃᑯᑦ 

ᑯᐊᐳᕇᓴᖓᑦᑕ).” 

ᑭᐅᑎᓪᓗᒍ ᑲᑎᒪᔨᓄᑦ ᐊᐱᖅᓱᖅᑕᐅᑎᓪᓗᒍ ᐱᔾᔪᑎᒋᓪᓗᒍ ᑕᒪᓐᓇ ᑲᑎᒪᔨᕋᓛᑦ ᑲᑎᒪᑎᓪᓗᒋᑦ ᓯᑎᐱᕆ 

19, 2014-ᖑᑎᓪᓗᒍ, ᓈᓚᒃᑎᐅᓪᓗᑎᒃ ᑲᑎᒪᑎᓪᓗᒋᑦ, ᐅᖃᓪᓚᒃᑎᓪᓗᒍ ᐱᓕᕆᕕᖓᓐᓂᓐᖔᖅᑐᑦ 

ᐊᐅᓚᑦᓯᔨᒃᑯᑦ ᒐᕙᒪᐅᖃᑎᒌᒃᑐᓕᕆᔨᒃᑯᓪᓗ ᐃᒪᓐᓇ ᐅᖃᓚᐅᖅᑐᑦ: 

 

“ᐊᒃᓱᑲᓪᓚᒃ ᐃᖅᑲᓇᐃᔭᖅᓯᒪᓕᖅᑐᒍᑦ ᓄᓇᕗᒥ ᐃᒡᓗᓕᕆᔨᕐᔪᐊᒃᑯᓐᓂ ᐊᓂᒍᖅᑐᓂ ᐊᕐᕌᒍᓂ 

ᐱᓪᓗᒋᑦ ᓄᓇᓕᖕᓂ ᐃᒡᓗᓕᕆᔨᑦ ᐊᒻᒪ ᑎᒍᓯᖃᑦᑕᕈᓐᓇᕐᓂᖏᑦ ᑐᓴᒐᒃᓴᓂᒃ.  ᐃᒪᐃᓕᖓᕗᖅ, 

ᓄᓇᓕᖕᓂ ᐃᒡᓗᓕᕆᔨᒃᑯᑦ ᑎᒥᖁᑎᖏᑦ ᒐᕙᒪᒃᑯᓐᓄᑦ ᑎᒥᖁᑎᐅᖏᓐᓂᕋᖅᑕᐅᔪᑦ ᐊᑖᒍᑦ 

ᑎᒍᓯᓂᕐᒧᑦ ᑐᓴᒐᒃᓴᓂᒃ ᐊᒻᒪ ᓴᐳᒻᒥᒻᔭᐅᓂᖏᑦ ᑲᓐᖑᓇᖅᑐᑦ ᐱᖁᔭᕐᔪᐊᑦ. ᑭᓯᐊᓂᓕ, 

ᒥᐊᓂᖅᓯᓂᕐᒧᑦ ᐊᖏᖃᑎᒌᒍᑎᖃᕐᒪᑕ ᓄᓇᕗᒥ ᐃᒡᓗᓕᕆᔨᕐᔪᐊᒃᑯᓐᓂᒃ, ᒪᓕᖃᑦᑕᕆᐊᖃᖅᑐᑦ 

ᐃᓘᓐᓇᖏᓐᓂᒃ ᒪᓕᒐᖏᓐᓂᒃ ᑎᒍᓯᕐᓂᕐᒧᑦ ᑐᓴᒐᒃᓴᓂᒃ ᐊᒻᒪ ᓴᐳᒻᒥᔭᐅᓂᖏᓐᓄᑦ ᑲᓐᖑᓇᖅᑐᑦ 

ᒪᓕᒐᖏᓐᓂᒃ ᑖᒃᑯᐊᑦᑕᐅᖅ ᐱᖃᓯᐅᔾᔨᓯᒪᔪᑦ ᐱᕕᖃᖅᑎᑕᐅᓪᓗᑎᒃ ᑎᒍᓯᔪᓐᓇᕐᓗᑎᒃ ᑐᓴᒐᒃᓴᓂᒃ 

ᐃᓘᓐᓇᖏᓐᓂᒃ ᑎᒍᒥᐊᖅᑕᐅᔪᓂᒃ ᓄᓇᓕᖕᓂ ᐃᒡᓗᓕᕆᔨᒃᑯᓐᓄᑦ.  ᓄᓇᕗᒥ ᐃᒡᓗᓕᕆᔨᕐᔪᐊᒃᑯᑦ 

ᕿᒥᕐᕈᓇᖃᑦᑕᕐᓂᐊᖅᑐᑦ ᑐᒃᓯᕋᐅᑕᐅᔪᓂᒃ ᓄᓇᓕᖕᓂ ᐃᒡᓗᓕᕆᔨᒃᑯᑦ ᑎᒥᖁᑎᖏᓐᓄᑦ 

ᐃᓘᓐᓇᖏᓐᓂᒃ ᑎᑎᖅᑲᖁᑎᖏᓐᓂᒃ ᐱᓯᒪᔭᖏᓐᓂᒃ ᐊᐅᓚᑕᖏᓐᓂᒃ.  

ᐃᖅᑲᓇᐃᔭᖅᐸᓪᓕᐊᓕᖅᑐᒍᑦ, ᓂᕆᐅᓇᖅᑐᖅ, ᐱᖃᓯᐅᔾᔭᐅᖁᓪᓗᒋᑦ ᐃᓗᐊᒍᑦ ᑎᒍᓯᓂᕐᒧᑦ 

ᑐᓴᒐᒃᓴᓂᒃ ᐊᒻᒪ ᓴᐳᒻᒥᒻᔭᐅᓂᖏᑦ ᑲᓐᖑᓇᖅᑐᑦ ᐱᖁᔭᕐᔪᐊᑦ ᐋᖅᑭᒡᓱᑦᑎᐊᖅᓯᒪᓗᑎᒃ.” 

 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #4: 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᖅᐳᑦ ᓄᓇᓕᖕᓂ ᐃᒡᓗᓕᕆᔨᒃᑯᑦ ᑎᒥᖁᑎᖏᑦ ᐃᓕᓴᕆᔭᐅᖁᓪᓗᒋᑦ 

ᒐᕙᒪᒃᑯᓐᓄᑦ ᑎᒥᖁᑎᒋᔭᐅᔪᑎᑐᑦ ᐊᑖᒍᑦ ᐅᐃᒍᖓᑕ A ᑎᒍᓯᕐᓂᕐᒧᑦ ᑐᓴᒐᒃᓴᓂᒃ ᐊᒻᒪ 

ᓴᐳᒻᒥᔭᐅᓂᖏᓐᓄᑦ ᑲᓐᖑᓇᖅᑐᑦ ᒪᓕᒐᕋᓛᖏᑎᒍᑦ ᑎᑭᓚᐅᖏᓐᓂᖓᓂ ᐄᑉᐳ 1, 2015. 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᖅᐳᑦ ᐊᔾᔨᖏᑦ ᐃᓘᓐᓇᖏᑕ ᒥᐊᓂᖅᓯᓂᕐᒧᑦ ᐊᖏᖃᑎᒌᒍᑎᐅᔪᑦ 

ᐊᑯᕐᖓᓐᓂ ᓄᓇᕗᒥ ᐃᒡᓗᓕᕆᔨᕐᔪᐊᒃᑯᑦ ᑯᐊᐳᕇᓴᖏᑕ ᐊᒻᒪ ᓄᓇᓕᖕᓂ ᐃᒡᓗᓕᕆᔨᑦ ᑎᒥᖁᑎᖏᑕ 

ᓴᖅᑭᑕᐅᖁᓪᓗᒍ ᒪᓕᒐᓕᐅᕐᕕᖕᒥ ᐅᓪᓗᐊᓂ ᓯᕗᓪᓕᖅᐹᒥ ᑲᑎᒪᕐᔪᐊᕐᓂᖃᖅᑎᓪᓗᒋᑦ ᐅᑭᐅᒃᑯᑦ 2015 

ᐊᕐᕌᒍᐊᓂ. 

 

 

 

ᐱᔾᔪᑎ: ᓴᓇᔭᐅᓂᖓ ᐋᓐᓂᐊᖅᑐᓕᕆᓂᕐᒧᑦ ᑐᕌᖓᔪᖅ ᑲᓐᖑᓇᖅᑐᓕᕆᓂᕐᒧᑦ ᐱᖁᔭᒃᓴᖅ, 

ᖃᕆᑕᐅᔭᒃᑯᑦ ᐋᓐᓂᐊᖅᑐᓕᕆᔾᔪᑎᑦ ᑎᑎᖅᑲᖁᑎᖏᑦ ᐊᒻᒪᓗ ᓄᑕᖅᑲᕗᑦ 

ᐋᓐᓂᐊᖅᑐᓕᕆᔾᔪᑎᓄᑦ ᑎᑎᖅᑲᖁᑎᖏᑦ 

 

ᑲᔪᓯᓪᓗᓂ ᐱᔾᔪᑕᐅᔪᖅ ᐃᓱᒫᓗᒍᑕᐅᓪᓗᓂ ᓴᖅᑭᖃᑦᑕᖅᐳᖅ ᐊᕐᕌᒍᑕᒫᓐ ᓈᓚᒃᑎᐅᓪᓗᑎᒃ 

ᑲᑎᒪᔾᔪᑎᖃᓕᕌᖓᑕ ᐅᓂᒃᑳᓕᐊᖏᓐᓂᒃ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ 

ᓴᓇᔭᐅᓂᖓᑦ ᐋᓐᓂᐊᖅᑐᓕᕆᔾᔪᑎᓄᑦ ᑎᑎᖅᑲᑦ ᑲᓐᖑᓇᖅᑑᑎᑕᐅᓂᖏᓐᓄᑦ ᐱᖁᔭᒃᓴᖅ ᓄᓇᕗᒥ. 

 

ᐃᓗᐊᓂ 2009-2010 ᐊᕐᕌᒍᑕᒫᓐ ᐅᓂᒃᑳᓕᐊᖓᓂ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ, ᑐᓴᒐᒃᓴᓕᕆᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐃᒪᓐᓇ ᐅᖃᓚᐅᖅᑐᖅ: 

“ᓄᓇᕗᑦ ᐱᒋᐊᕆᐊᖃᓕᖅᑐᖅ ᓴᓇᕙᓪᓕᐊᓗᑎᒃ ᐃᒻᒥᒃᑰᖅᑐᒥᒃ ᐱᖁᔭᒃᓴᒥᒃ 

ᐊᑐᖅᑕᐅᖃᑦᑕᕐᓂᐊᖅᑐᒥᒃ ᑲᓐᖑᓇᖅᑐᓕᕆᑎᓪᓗᒋᑦ ᐃᓅᓕᓴᖅᑕᐅᔾᔪᑎᕕᓂᑦ ᑎᑎᖅᑲᖁᑎᖏᓐᓂᒃ.  

ᑲᓇᑕᒥᐅᑦ ᐊᑐᖅᐸᓪᓕᐊᓕᕐᒪᑕ ᐃᓅᓕᓴᖅᑕᐅᔾᔪᑎᕕᓂᑦ ᑎᑎᖅᑲᖁᑎᖏᑦ 

ᖃᕆᑕᐅᔭᒧᐊᖅᑕᐅᕙᓪᓕᐊᓕᕐᖢᑎᒃ.  ᐃᓘᓐᓇᖏᑦ ᒐᕙᒪᐅᔪᑦ ᑲᓇᑕᐅᑉ ᐊᒡᒍᖅᑐᖅᓯᒪᓂᖓᓂ, 

ᐊᓯᖏᑦ ᓄᓇᕗᑦ, ᐊᓂᒍᖅᑎᑦᑎᓯᒪᓕᖅᑐᑦ ᐋᓐᓂᐊᖅᑐᓕᕆᓂᕐᒧᑦ ᑐᕌᖓᔪᓂᒃ 

ᑲᓐᖑᓇᖅᑑᑎᑦᑎᓂᕐᒧᑦ ᐱᖁᔭᓂᒃ ᐅᕝᕙᓗ ᐃᓚᖏᑦ ᓴᓇᕙᓪᓕᐊᓕᖅᑐᑦ ᐱᖁᔭᒃᓴᓂᒃ 

ᑭᐅᓯᔾᔪᑕᐅᓂᐊᕐᒪᑕ ᐱᓪᓚᕆᒃᑐᒃᑯᑦ ᑲᓐᖑᓇᖅᑐᑦ ᐱᓪᓗᒋᑦ ᐃᓱᒫᓗᒍᑕᐅᖕᒪᑕ 

ᐃᓅᓕᓴᐃᔾᔪᑎᕕᓂᐅᔪᑦ ᖃᕆᐅᔭᒃᑰᖅᑎᓪᓗᒋᑦ.  ᑕᒪᑐᒧᖓ ᐃᓱᒫᓗᒍᑎᐅᔪᑦ ᐱᒻᒪᕆᐅᕗᑦ ᐊᒻᒪ 

ᐱᔭᕐᓂᖏᑦᖢᑎᒃ. ᐃᓘᓐᓇᖏᑦ ᑲᓇᑕᐅᑉ ᒐᕙᒪᖏᑦ ᐊᒡᒍᖅᑐᖅᓯᒪᓂᖏᓐᓂ ᐅᖃᐅᓯᖃᓕᖅᑐᑦ 

ᑲᑎᖅᓱᐃᓂᕐᒥᒃ ᐃᓅᓕᓴᖅᑕᐅᔾᔪᑎᕕᓂᑦ ᑎᑎᖅᑲᖁᑎᖏᓐᓂᒃ, ᓇᓂ ᓄᓇᖃᕋᓗᐊᖅᐸᑕ ᑲᓇᑕᒥ.  

ᐊᒃᓱᕈᕐᓇᕐᓂᖓ ᑕᒪᑐᒧᖓ ᐊᖏᔫᕗᖅ, ᑭᓯᐊᓂᓕ ᑲᓇᑕᐅᑉ ᒐᕙᒪᒃᑯᖏᑦ ᑕᐃᒪᓐᓴ ᐱᔪᓚᕙᓗᒃᐳᑦ, 

ᓱᓕ ᑕᐃᒪᐃᓕᓛᕐᓂᖓ ᐊᕐᕌᒍᒐᓴᖕᓄᑦ ᐅᖓᓯᒃᑑᒐᓗᐊᖅ…ᑭᓯᐊᓂᓕ ᓄᓇᕗᑦ ᑭᐅᔭᕆᐊᖃᖅᑕᖓ 

ᑕᒪᓐᓇ, ᐱᓵᓕᓂᖅᓴᐅᒃᐸᑕ ᐊᑲᐅᓂᖅᓴᐅᒐᔭᖅᑐ ᐅᑕᖅᑭᓐᖏᖔᕐᓗᑎᒃ. 

 

ᐃᓗᐊᓂ 2013-2014 ᐊᕐᕌᒍᑕᒫᓐ ᐅᓂᒃᑳᓕᐊᖓᓂ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ, ᑐᓴᒐᒃᓴᓕᕆᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐃᒪᓐᓇ ᐅᖃᓚᐅᖅᑐᖅ: 

 

“ᓄᓇᕗᑦ ᑖᓐᓇᑑᓕᖅᑐᖅ ᑲᓇᑕᐅᑉ ᐊᒡᒍᖅᑐᖅᓯᒪᓂᖏᓐᓂ ᒐᕙᒪᐅᔪᓂ ᐃᓅᓕᓴᖅᑕᐅᔾᔪᑎᕕᓂᕐᓄᑦ 

ᑐᕌᖓᔪᓂᒃ ᑲᓐᖑᓇᖅᑑᑎᑦᓯᓂᕐᒧᑦ ᐱᖁᔭᖃᖏᑦᑐᑐᐊᖑᓕᖅᑐᑦ.  ᔪᑳᓐᒥᐅᑦ, ᓄᓇᑦᓯᐊᕐᒥᐅᑦ ᐊᒻᒪ 

ᐳᕆᓐᔅ ᐃᐊᕗᐊᑦ ᐊᐃᓚᓐ ᐃᓘᓐᓇᖏᑦ ᐋᓐᓂᐊᖅᑐᓕᕆᓂᕐᒧᑦ ᑐᕌᖓᔪᓂᒃ ᑲᓐᖑᓇᖅᑑᑎᑦᑎᓂᕐᒧᑦ 

ᐱᖁᔭᖃᓕᖅᓯᒪᓕᖅᑐᑦ ᐊᕐᕌᓂᓂᑦ ᐊᒻᒪ ᐱᓕᕆᐊᖃᓕᖅᑐᑦ ᐊᑐᓕᖅᑎᑦᑎᕙᓪᓕᐊᓂᕐᒥᒃ.” 

 

ᑎᑎᖅᑲᑎᒍᑦ ᑭᐅᑎᓪᓗᒍ ᐱᖓᔪᖓᓐᓂ ᒪᓕᒐᓕᐅᖅᑎᑦ ᓂᕈᐊᖅᑕᐅᓯᒪᔪᑦ ᑲᑎᒪᔨᕋᓛᖁᑎᖏᓐᓄᑦ 

ᓇᐅᑦᑎᖅᓱᖅᑎᓄᑦ ᒐᕙᒪᒃᑯᑦ ᐊᐅᒪᓂᖏᓐᓄᑦ ᑮᓇᐅᔭᖅᑐᕈᑎᕕᓂᖏᓐᓄᓪᓗ ᒪᐃ 2013-ᖑᑎᓪᓗᒍ 

ᐅᓂᒃᑳᓕᐊᖅ ᕿᒥᕐᕈᓇᓚᐅᖅᑎᓪᓗᒋᑦ 2011-2012 ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᖓᓂᒃ 

ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᖓᑦ ᓄᓇᕗᒧᑦ, ᓄᓇᕗᑦ ᒐᕙᒪᒃᑯᖏᑦ ᐃᒪᓐᓇ 

ᐅᖃᓚᐅᖅᓯᒪᔪᑦ: 

 

“ᐱᓕᕆᕕᖓᑦ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᕿᒥᕐᕈᓇᖕᓂᐊᖅᑐᑦ ᐋᓐᓂᐊᖅᑐᓕᕆᓂᕐᒧᑦ 

ᑐᕌᖓᔪᓂᒃ ᑲᓐᖑᓇᖅᑎᑦᓯᓂᕐᒧᑦ ᐱᖁᔭᖏᓐᓂᒃ ᐊᓯᖏᓐᓂ ᑲᓇᑕᐅᑉ ᐊᒡᒍᖅᑐᖅᓯᒪᔪᓂᑦ.  

ᑐᓐᖓᕕᒋᓪᓗᒋᑦ ᑕᐃᒃᑯᐊ ᕿᒥᕐᕈᓇᒍᑕᐅᔪᑦ, ᐃᓱᒪᒃᓴᖅᓯᐅᕈᑎᖃᕐᓂᐊᖅᑐᑦ ᖃᓄᖅ 

ᓯᕗᒧᐊᒃᐸᓪᓕᐊᓂᐊᕐᒪᖔᑕ ᑕᒪᓐᓇ ᐱᓪᓗᒍ.  9-ᖑᔪᑦ ᑲᓐᖑᓇᖅᑐᓕᕆᓂᕐᒧᑦ ᐊᒻᒪ 

ᐊᑦᑕᓇᔾᔭᐃᖅᓯᓯᒪᓂᕐᒧᑦ ᑎᓕᓯᔾᔪᑎᖃᖅᑐᑦ ᐱᔾᔪᑎᖃᖅᑐᑦ ᖃᕆᑕᐅᔭᒧᐊᖅᑲᐃᓂᕐᒧᑦ 

ᐃᓅᓴᐃᔾᔪᑎᕕᓂᑦ ᑎᑎᖅᑲᖁᑎᖏᓐᓂᒃ ᐃᖅᑲᓇᐃᖅᑕᐅᓯᒪᓕᖅᑐᑦ, ᐊᒻᒪᓗ ᐊᖏᖅᑕᐅᓯᒪᓕᕐᖢᑎᒃ 

ᐊᑐᓕᖅᑎᑕᐅᓯᒪᓕᕐᖢᑎᒡᓗ.” 

 

ᖃᐅᔨᒪᓂᐊᖅᐳᓯ ᒫᓐᓇᐅᔪᖅ ᐱᓕᕆᐊᒃᓴᖏᓐᓄᑦ ᐸᕐᓇᐅᑎᖏᑦ ᐱᓕᕆᕕᖓᑦᑕ 

ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᐅᖃᖅᓯᒪᔪᑦ ᐃᓚᖓᑦ ᓯᕗᓪᓕᐅᔾᔭᐅᓯᒪᔪᑦ 2015-2016 ᑮᓇᐅᔭᓕᕆᓐᓇᐅᑉ 

ᐊᕐᕌᒍᐊᓄᑦ ᐃᒪᐃᓕᐅᕈᒪᓪᓗᑎᒃ “ᐱᒋᐊᖅᑕᐅᓗᓂ ᐱᖁᔭᒃᓴᓕᐅᕐᓂᐅᔪᖅ ᓴᖅᑭᑕᐅᓗᓂ 

ᐃᓅᓕᓴᐃᔾᔪᑎᕕᓂᕐᓄᑦ ᑎᑎᖅᑲᖁᑎᖏᑦ ᑲᓐᖑᓇᖅᑑᑎᑕᐅᓂᖏᓐᓄᑦ ᐱᖁᔭᒃᓴᒥᒃ.” 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #5: 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᖅᐳᑦ ᓄᓇᕗᑦ ᒐᕙᒪᒃᑯᖏᑦ ᑎᑎᖅᑲᑎᒍᑦ ᑭᐅᖁᓪᓗᒋᑦ ᐅᑯᓄᖓ ᐅᓂᒃᑳᓕᐊᓄᑦ 

ᐃᓗᓕᖃᕐᓗᑎᒃ ᓇᓗᓇᐃᖅᑎᖅᓯᒪᔪᓂᒃ ᖃᖓᒃᑯᑦ ᐃᖅᑲᓇᐃᖅᑕᐅᓯᒪᔭᕆᐊᖃᕐᒪᖔᑕ ᓴᓇᔭᐅᓂᕆᔭᖓ 

ᐊᒻᒪ ᓴᖅᑭᑕᐅᓂᕆᔭᖓ ᐋᓐᓂᐊᖅᑐᓕᕆᓂᕐᒧᑦ ᑐᕌᖓᔪᓂᒃ ᑲᓐᖑᓇᖅᑑᑎᑦᓯᕐᓂᒧᑦ ᐱᖁᔭᒃᓴᖓᓂᒃ 

ᓄᓇᕗᒧᑦ. 

 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᖅᐳᑦ ᐊᔾᔨᖏᑦ ᐱᓕᕆᕕᖓᑦᑕ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ 

ᑲᓐᖑᓇᖅᑑᑎᑦᓯᓂᕐᒧᑦ ᐊᒻᒪ ᐊᑦᑕᓇᔾᔭᐃᖅᓯᓯᒪᓂᕐᒧᑦ ᑎᓕᓯᔾᔪᑎᖏᑦ ᐱᔾᔪᑎᒋᓪᓗᒋᑦ 

ᖃᕆᑕᐅᔭᒧᐊᖅᑲᖅᑕᐅᓂᖏᑦ ᐃᓅᓕᓴᐃᔾᔪᑎᕕᓂᑦ ᑎᑎᖅᑲᖁᑎᖏᑦ ᓴᖅᑭᑕᐅᖁᓪᓗᒋᑦ ᒪᓕᒐᓕᐅᕐᕕᖕᒥ 

ᐱᔪᓐᓇᖅᓯᑐᐊᖅᐸᑕ. 

 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᖅᐳᑦ ᐱᓕᕆᕕᖓᑦ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᑲᓐᖑᓇᖅᑑᑎᑦᓯᒥᓂᕐᒧᑦ 

ᐊᒃᑐᐃᓂᖓ ᕿᒥᕐᕈᓇᒃᑕᐅᓗᓂ ᐱᔾᔪᑎᒋᓪᓗᒍ ᓄᑕᖅᑲᕗᑦ ᐋᓐᓂᐊᖅᑐᓕᕆᓂᕐᒧᑦ ᑐᓴᒐᒃᓴᖁᑎᖏᑦ 

ᓴᖅᑭᑕᐅᖁᓪᓗᒍ ᒪᓕᒐᓕᐅᕐᕕᖕᒥ ᐱᔪᓐᓇᖅᓯᑐᐊᖅᐸᑕ. 

ᐱᔾᔪᑎ: ᓴᐳᒻᒥᔭᐅᓂᖏᑦ ᐃᒻᒥᒧᑦ ᑐᕌᖓᔪᑦ ᑐᓴᒐᒃᓴᑦ ᑐᓂᔭᐅᕙᒃᑐᑦ ᒐᕙᒪᒃᑯᑦ ᓯᓚᑖᓂ ᑎᒥᐅᔪᓄᑦ 

ᐊᑐᕐᓗᒍ ᑎᒍᐊᖅᑐᓕᕆᓂᕐᒧᑦ ᐱᖁᔭᕐᔪᐊᖅ ᐊᒻᒪᓗ ᓱᕈᓯᕐᓄᑦ ᐃᓚᒌᓄᓪᓗ ᐱᔨᑦᓯᓂᕐᒧᑦ 

ᐱᖁᔭᕐᔪᐊᖅ 

 

ᑕᒻᒪᖅᓯᒪᔪᖅᓯᐅᖅᑎ ᓈᓴᐃᔨ ᑲᓇᑕᒥ 2011-ᒥ ᐅᓂᒃᑳᓕᐊᖓᓂ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ ᓱᕈᓯᕐᓄᑦ, 

ᒪᒃᑯᒃᑐᓄᓪᓗ ᐊᒻᒪᓗ ᐃᓚᒌᓄᑦ ᐱᓕᕆᔾᔪᑎᐅᔪᑦ ᐊᒻᒪᓗ ᐱᔨᑦᓯᕈᑎᐅᔪᑦ ᓄᓇᕗᒥ ᐃᒪᓐᓇ ᐅᖃᓚᐅᖅᑐᑦ: 

 

“ 

ᑖᒃᑯᐊ ᓄᓇᕗᒥ ᑎᒍᐊᕐᓂᕐᒧᑦ ᐱᖁᔭᕐᔪᐊᑦ ᒪᓕᒐᖃᕐᒪᑕ ᐱᓕᕆᕕᒃ ᑐᓴᕋᓱᐊᖁᓪᓗᒋᑦ 

ᐊᒃᑐᖅᑕᐅᓯᒪᔪᒥᑦ ᓄᓇᖃᖅᑳᖅᓯᒪᔪᑦ ᑎᒥᖁᑎᖏᓐᓂᒃ ᓱᕈᓯᕐᓄᑦ (ᓄᓇᖃᖅᑳᖅᓯᒪᔪᑦ 

ᑎᒥᖁᑎᒋᔭᖓ ᓱᕈᓯᐅᑉ ᐊᖓᔪᖅᑳᕆᔭᖓ, ᐃᓚᒋᔭᐅᑎᓪᓗᒍ) ᐃᓄᐃᑦ ᓇᖕᒥᓂᖅ 

ᑎᒍᐊᖅᑐᖃᖅᑎᓪᓗᒍ.  ᐱᓕᕆᕕᒃ ᑐᑭᓕᐅᕆᓯᒪᕗᖅ ᑐᓴᕋᓱᐊᕐᓂᐅᓂᖓᓂᒃ ᑎᑎᕋᕐᕕᐅᑎᓪᓗᒋᑦ. 

ᑕᐃᒪᐃᑦᑑᑎᓪᓗᒍ, ᐱᓕᕆᕕᒃ ᑎᑎᕋᖃᑦᑕᖅᑐᖅ ᐊᑕᐅᓯᕐᒧᑦ ᐱᖓᓱᑦ ᐊᒡᒍᖅᑐᖅᓯᒪᓂᖓᓐᓄᑦ 

ᐃᓄᐃᑦ ᑲᑐᔾᔨᖃᑎᒌᖏᓐᓄᑦ (ᑖᒃᑯᐊ ᑭᒡᒐᖅᑐᐃᔨᐅᔪᑦ ᐃᓄᖕᓄᑦ ᐊᑲᐅᓛᖑᔪᓄᑦ 

ᐊᖅᑯᑎᒋᔭᐅᓪᓗᑎᒃ ᓄᓇᕗᑦ ᑐᓐᖓᕕᒃᑯᑦ ᑎᒥᖓᑦ, ᑎᒥᐅᔪᖅ ᑖᓐᓇ ᑭᒡᒐᖅᑐᐃᔨᐅᔪᖅ 

ᐱᔪᓐᓇᐅᑎᖏᓐᓂᒃ ᐊᒻᒪ ᓴᐳᒻᒥᒡᓯᖅᑎᐅᔪᑦ ᓄᓇᕗᒥ ᓄᓇᑖᖃᑕᐅᓯᒪᔪᓂᒃ) ᑐᓴᐅᒪᑎᑦᓯᖁᓪᓗᒋᑦ 

ᑎᒍᐊᖅᑐᓕᕆᓂᕐᒧᑦ ᐸᕐᓇᐅᑎᐅᔪᓂᒃ ᓴᓇᓯᒪᓕᕐᒪᑕ ᐃᓅᓗᓂ ᓱᕈᓯᖅ ᑎᒍᐊᖅᑕᐅᓂᐊᖅᑎᓪᓗᒍ 

ᓇᖕᒥᓂᖅ, ᖃᓪᓗᓈᓄᑦ.  ᑕᐃᒪᓐᓇ ᐱᕕᖃᖅᑎᑦᓯᔪᖅ ᐊᒡᒍᖅᑐᖅᓯᒪᓂᕐᒥ ᐃᓄᐃᑦ ᑲᑐᔾᔨᖃᑎᒌᖏᑦ 

ᑭᐅᔪᓐᓇᖁᓪᓗᒋᑦ ᐸᕐᓇᐅᑎᒧᑦ ᐸᖅᑭᒡᖠᕈᑎᓄᑦ ᓱᕈᓯᕐᓄᑦ, ᑕᐃᒪᐃᓕᐅᕈᒪᓐᓂᖅᐸᑕ.  

 

ᖃᐅᔨᓚᐅᖅᑐᒍᑦ ᑖᒃᑯᐊ ᑎᑎᖅᑲᑦ ᕿᒥᕐᕈᓇᒃᑕᐅᓚᐅᖅᑐᑦ ᐃᓗᓕᖃᓚᐅᕐᒪᑕ ᐊᔾᔨᖏᓐᓂᒃ ᑎᑎᖅᑲᑦ 

ᑐᕌᖓᔪᑦ ᐊᒡᒍᖅᑐᖅᓯᒪᓂᕐᒥ ᐃᓄᐃᑦ ᑲᑐᔾᔨᖃᑎᒌᖏᓐᓄᑦ ᑐᓴᒐᒃᓴᖃᐅᖅᑎᓯᒪᓪᓗᑎᒃ.  ᑭᓯᐊᓂ, 

ᑐᓴᖅᑎᑕᐅᓚᐅᖅᑐᒍᑦ ᐱᓕᕆᕕᐅᔪᖅ ᑐᓂᔭᐅᓚᐅᖅᓯᒪᖏᒻᒪᑦ ᑭᒡᒍᓯᖏᓐᓂᒃ ᐊᒡᒍᖅᑐᖅᓯᒪᓂᕐᒥ 

ᐃᓄᐃᑦ ᑲᑐᔾᔨᖃᑎᒌᖏᓐᓄᑦ. ᐊᒻᒪᓗ ᓱᓕ, ᐊᐱᕆᔭᐅᒐᒥᒃ ᓈᓴᐃᑎᓪᓗᒋᑦ ᖃᐅᔨᒪᓐᓂᕐᒪᖔᑕ 

ᑎᑎᖅᑲᓂᒃ ᐱᓕᕆᕕᖕᒥᓐᖔᖅᑐᒥᒃ, ᒪᕐᕉᒃ ᐱᖓᓱᓂᑦ ᐊᒡᒍᖅᑐᖅᓯᒪᓂᕐᒥ ᐃᓄᐃᑦ ᑲᑐᔾᔨᖃᑎᒌᖏᑦ 

ᖃᐅᔨᒪᓚᐅᖏᑦᑐᑦ.  ᐱᓕᕆᕕᐅᔪᖅ ᐱᓕᕆᑦᑎᐊᖅᓯᒪᖏᓪᓚᕆᖕᒪᑦ ᖃᐅᔨᒋᐊᕐᕕᑦᑎᐊᖅᓯᒪᖏᒻᒪᑕ 

ᐊᒡᒍᖅᑐᖅᓯᒪᓂᕐᒥ ᐃᓄᐃᑦ ᑲᑐᔾᔨᖃᑎᒌᖏᓐᓂᑦ ᖃᓄᐃᒻᒪᑦ ᑐᓴᕐᕕᐅᒃᑲᓐᓂᕐᓂᖏᒻᒪᖔᑕ.” 

 

ᓄᓇᕗᒥ ᓱᕈᓯᕐᓄᑦ ᐃᓚᒌᓄᓪᓗ ᐱᔨᑦᓯᕐᓂᕐᒧᑦ ᐱᖁᔭᕐᔪᐊᖅ ᐃᓗᓕᖃᕐᒥᔪᖅᒪᓕᒐᕐᓂᒃ ᐱᔾᔪᑎᖃᖅᑐᓂᒃ 

ᐱᓕᕆᖃᑕᐅᓂᖏᓐᓂᒃ ᐃᓄᐃᑦ ᑎᒥᖁᑎᒋᔭᖏᑦ ᐊᒃᑐᐊᓂᖃᖅᑎᓪᓗᒋᑦ ᓱᕈᓯᑦ ᓴᐳᒻᒥᔭᐅᓂᕆᔭᖏᓐᓄᑦ. 

 

ᑲᑎᒪᔨᕋᓛᑦ ᐅᔾᔨᕈᓱᒃᐳᑦ ᐃᒻᒥᒧᑦ ᑐᕌᖓᔪᑦ ᑐᓴᒐᒃᓴᑦ ᑐᓂᔭᐅᓯᒪᔪᑦ ᒐᕙᒪᒃᑯᓐᓂᑦ ᖃᓄᐃᑦᑐᖃᖅᑎᓪᓗᒍ, 

ᐃᓗᓕᕆᔭᖏᑦ, ᐃᒃᐱᖕᓇᓗᐊᕋᔭᕐᒪᑕ.  ᑭᓯᐊᓂᓕ, ᓇᓗᓇᐃᖅᓯᓯᒪᖏᑦᑐᑦ ᓇᓕᐊᒃ ᐊᖏᖃᑎᒌᒍᑎᐅᔪᑦ 

ᐊᒻᒪ/ᐅᕝᕙᓗ ᑐᑭᓯᒪᓂᐅᔪᑦ ᐊᒻᒪ/ᐅᕝᕙᓗ ᒪᓕᒐᖏᑦ ᐱᑕᖃᖅᑎᑕᐅᖕᒪᖔᑕ ᐊᑯᕐᖓᓐᓂ ᒐᕙᒪᒃᑯᑦ ᐊᒻᒪ 

ᐃᓕᓴᕆᔭᐅᓯᒪᔪᑦ ᐃᓄᐃᑦ ᑎᒥᖁᑎᒋᔭᖏᑦ ᓯᕗᒧᐊᒃᑎᑦᑎᖁᓪᓗᒋᑦ ᐃᒻᒥᒧᑦ ᑐᕌᖓᔪᓂᒃ ᑐᓴᒐᒃᓴᓂᒃ 

ᐊᑦᑕᓇᔾᔭᐃᖅᑕᐅᓯᒪᔭᕆᐊᖃᖅᑐᓂᒃ ᑐᓂᔭᐅᓚᐅᖅᑎᓪᓗᒍ ᑎᑎᖅᑲᖅ ᐃᓄᐃᑦ ᑎᒥᖁᑎᒋᔭᖓᓐᓄᑦ 

ᐃᓕᓴᕆᔭᐅᓯᒪᔪᒧᑦ. 

 

ᑭᖑᕐᖓᒍᑦ ᐄᑉᐳ 18, 2013, ᓈᓚᒃᑎᐅᓪᓗᑎᒃ ᑲᑎᒪᓚᐅᖅᑎᓪᓗᒋᑦ ᑲᑎᒪᔾᔪᑕᐅᓪᓗᑎᒃ 2011-2012−ᒥ 

ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᖓ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ, ᑲᑎᒪᔨᕋᓛᑦ 

ᐅᓂᒃᑳᓕᐅᓕᓚᐅᖅᑐᑦ ᒪᓕᒐᓕᐅᕐᕕᖕᒧᑦ ᒪᐃ 14, 2013-ᖑᑎᓪᓗᒍ.  ᐅᓂᒃᑳᑦ ᐃᓗᐊᓂ, ᑲᑎᒪᔨᕋᓛᑦ 

ᐊᑐᓕᖁᔭᓕᐅᓚᐅᖅᑐᑦ ᓄᓇᕗᑦ ᒐᕙᒪᒃᑯᖏᑦ ᐃᒪᐃᓕᐅᖁᓪᓗᒋᑦ: 

 

“…ᐱᓕᕆᖃᑎᖃᕐᓗᑎᒃ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓇᓇᒥᒃ, 

ᐃᖅᑲᓇᐃᔭᖃᑎᖃᕐᓗᑎᒃ ᐃᓕᓴᕆᔭᐅᓯᒪᔪᓂᒃ ᐃᓄᐃᑦ ᑎᒥᖁᑎᖏᓐᓂᒃ ᓴᓇᓂᐊᕐᒪᑕ ᒪᓕᒐᕐᓂᒃ 

ᓯᕗᒧᐊᒃᑎᑕᐅᖁᓪᓗᒍ ᐊᑦᑕᓇᔾᔭᐃᖅᑕᐅᓯᒪᔾᔪᑎᖏᑦ ᐃᒻᒥᒧᑦ ᑐᕌᖓᔪᑦ ᑐᓴᒐᒃᓴᑦ ᑐᓂᔭᐅᖃᑦᑕᖅᑐᑦ 

ᑎᒍᐊᖅᑐᖃᖅᑎᓪᓗᒍ ᐊᑐᖅᑕᐅᓪᓗᑎᒃ ᑎᒍᐊᖅᑐᓕᕆᓂᕐᒧᑦ ᐱᖁᔭᕐᔪᐊᑦ ᐊᒻᒪ ᓱᕈᓯᕐᓄᑦ 

ᐃᓚᒌᓄᓪᓗ ᐱᔨᑦᓯᕐᓂᕐᒧᑦ ᐱᖁᔭᕐᔪᐊᑦ.” 

 

ᒐᕙᒪᒃᑯᑦ ᑎᑎᖅᑲᑎᒍᑦ ᑭᐅᔾᔪᑎᖏᑦ ᐅᓂᒃᑳᓕᐊᖏᓐᓄᑦ ᑲᑎᒪᔨᕋᓛᓄᑦ ᓴᖅᑭᑦᑎᓚᐅᖅᑐᑦ ᒪᓕᒐᓕᐅᕐᕕᖕᒥ 

ᓯᑎᐱᕆ 6, 2013-ᖑᑎᓪᓗᒍ.  ᑭᒡᒍᓯᐅᔪᖅ ᐃᒪᓐᓇ ᐅᖃᖅᓯᒪᓪᓗᓂ: 

 

“ᐱᓕᕆᕕᖓᑦ ᐃᓄᓕᕆᔨᒃᑯᑦ ᓱᖅᑯᐃᖅᓯᓯᒪᑦᑎᐊᖅᑐᑦ ᐱᒻᒪᕆᐅᓂᖓᓂᒃ ᓴᐳᒻᒥᒡᓯᓂᖅ ᐃᒻᒥᒧᑦ 

ᑐᕌᖓᔪᓂᒃ ᑐᓴᒐᒃᓴᓂᒃ ᐊᒻᒪ ᐊᖏᖅᓯᒪᑦᑎᐊᖅᑐᑦ ᐃᖅᑲᓇᐃᔭᖃᑎᖃᕈᒪᓪᓗᑎᒃ ᑐᓴᒐᒃᓴᓕᕆᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓇᓇᒥᒃ ᐊᒻᒪ ᐃᓕᓴᕆᔭᐅᓯᓚᔪᓂᒃ ᐃᓄᐃᑦ ᑎᒥᖁᑎᖏᓐᓂᒃ 

ᓯᕗᒧᐊᒃᑎᑦᑎᖁᓪᓗᒋᑦ ᓴᐳᒻᒥᒡᓯᕈᑕᐅᓂᐊᖅᑐᓂᒃ ᐊᑦᑕᓇᔾᔭᐃᖅᑕᐅᓯᒪᓗᑎᒃ ᐃᒻᒥᒧᑦ ᑐᕌᖓᔪᑦ 

ᑐᓴᒐᒃᓴᑦ ᐊᒃᑐᐊᓂᖃᖅᑐᑦ ᑎᒍᐊᖅᑐᓕᕆᓂᕐᒧᑦ ᐱᖁᔭᕐᔪᐊᖏᓐᓄᑦ ᐊᒻᒪ ᓱᕈᓯᕐᓄᑦ ᐊᒻᒪᓗ ᐃᓚᒌᑦ 

ᐱᔨᑦᓯᖅᑕᐅᓂᖏᓐᓄᑦ ᐱᖁᔭᕐᔪᐊᖏᓐᓄᑦ.  ᐱᒋᐊᕐᓂᖓᓂ ᐃᖅᑲᓇᐃᔭᖅᑕᐅᓂᐊᖅᑐᖅ 

ᐱᖃᓯᐅᔾᔨᓯᒪᓂᐊᖅᑐᖅ ᑐᓴᕋᓱᐊᕐᓂᖃᕐᓗᑎᒃ ᐃᓕᓴᕆᔭᐅᓯᒪᔪᑦ ᐃᓄᐃᑦ ᑎᒥᖁᑎᖏᓐᓂᒃ 

ᖃᐅᔨᒋᐊᕐᓗᑎᒃ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᕿᒥᕐᕈᓇᖁᓪᓗᒍ ᒫᓐᓇ 

ᐱᐅᓯᐅᔪᓂᒃ ᐊᒻᒪ ᐃᓱᒪᓕᐅᕐᓗᓂ ᖄᒃᑲᓐᓂᐊᒍᑦ ᓴᐳᒻᒥᒡᓯᕈᑎᐅᔪᓂᒃ ᐱᔭᕆᐊᖃᕐᓂᐊᕐᒪᖔᑕ.  

ᐱᓕᕆᕕᖓᑦ ᐃᓄᓕᕆᔨᒃᑯᑦ ᓂᕆᐅᒃᑐᑦ ᐃᖅᑲᓇᐃᖅᑕᐅᖓᔭᕐᓂᖓᓂᒃ ᐊᑐᓕᖁᔭᓕᐊᖑᔪᖅ 

ᑕᒪᓐᓇ ᐊᕐᕌᒍᐊᓂ 2013.” 

 

ᑕᒪᑐᒧᖓ ᐱᔾᔪᑎᐅᔪᖅ  ᖃᐅᔨᒋᐊᖅᑕᐅᒃᑲᓐᓂᓚᐅᖅᑐᖅ ᑲᑎᒪᔨᕋᓛᑦ ᓯᑎᐱᕆ 2014-ᒥ ᓈᓚᒃᑎᐅᓪᓗᑎᒃ 

ᑲᑎᒪᑎᓪᓗᒋᑦ ᑕᒪᒃᑮᑦ 2012-2013/2013-2014 ᐊᕐᕌᒍᖏᓐᓄᑦ ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᖏᑦ 

ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᖓᑦᑕ ᓄᓇᕗᒥ ᐊᒻᒪᓗ ᑕᒻᒪᖅᓯᒪᔪᖅᓯᐅᖅᑎᒃᑯᑦ 

2014-ᒥ ᖃᐅᔨᓴᒃᑲᓐᓂᖅᑕᖏᑦ ᐅᓂᒃᑳᓕᐊᑦ ᓱᕈᓯᕐᓄᑦ ᐃᓚᒌᓄᓪᓗ ᐱᔨᑦᓯᕐᓂᖅ ᓄᓇᕗᒥ. 

 

ᑲᑎᒪᔨᕋᓛᑦ ᑲᖔᓚᐅᖅᑐᑦ ᒐᕙᒪᒃᑯᑦ ᐱᕙᓪᓕᐊᓂᖃᓐᖏᓗᐊᕐᒪᑕ ᑕᒪᑐᒥᖓ.  ᐅᖃᖃᑦᑕᓚᐅᖅᑐᖅ 

ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᓵᖓᓃᑎᓪᓗᒍ ᑲᑎᒪᔨᕋᓛᑦ ᐅᖃᓚᐅᖅᑐᖅ ᓱᓕ 

ᑐᓴᕋᓱᐊᖅᓯᒪᖏᑦᑎᐊᕐᒪᑕ ᑎᑎᕋᕐᕕᖓᓐᓄᑦ ᑕᒪᑐᒪ ᒥᒃᓵᓄᑦ. 

 

ᐅᖃᓪᓚᐅᓯᕆᓚᐅᖅᑕᖏᑦ ᒪᓕᒡᓗᒋᑦ ᑐᖏᓕᕆᑲᐃᓐᓇᖅᑕᖓᑦᑕ ᒥᓂᔅᑕᖓᑦᑕ ᐃᓄᓕᕆᔨᒃᑯᑦ 

ᐅᖃᓚᐅᖅᑐᖅ ᑕᒪᑐᒥᖓ ᖃᐅᔨᒪᖏᓐᓂᕋᕐᖢᓂ. 

 

ᑭᐅᑎᓪᓗᒍ ᑲᑎᒪᔨᑦ ᐊᐱᖅᑯᑎᖓᓐᓄᑦ ᐱᔾᔪᑕᐅᔪᒧᑦ ᑕᒪᑐᒧᖓ, ᑐᖏᓕᖓ ᒥᓂᔅᑕᐅᑉ ᐊᐅᓚᑦᓯᔨᒃᑯᓐᓄᑦ 

ᒐᕙᒪᐅᖃᑎᒌᒃᑐᓕᕆᔨᒃᑯᓐᓄᓪᓗ ᐃᒪᓐᓇ ᐅᖃᓚᐅᖅᑐᖅ: 

 

“…ᐅᖃᖃᑎᒋᓪᓗᑎᒍ ᐃᓄᓕᕆᔨᒃᑯᑦ, ᐃᑲᔪᖅᑐᐃᓚᐅᖅᑐᑦ ᓯᕗᒧᐊᒃᐸᓪᓕᐊᓂᕐᒥᒃ ᓴᓇᓗᑎᒃ 

ᑐᓴᒐᒃᓴᓂᒃ ᐊᒥᖅᑳᖃᑦᑕᕐᓂᕐᒧᑦ ᐊᖏᖃᑎᒌᒍᑎᓂᒃ ᐱᖃᑎᒋᓗᒋᑦ ᐃᓕᓴᕆᔭᐅᓯᒪᔪᑦ ᐃᓄᐃᑦ 

ᑲᑐᔾᔨᖃᑎᒌᖏᑦ ᐱᓯᒪᒃᓯᖃᑕᐅᖃᑦᑕᖅᑐᑦ ᐃᒻᒥᒧᑦ ᑐᕌᖓᔪᓂᒃ ᑐᓴᒐᒃᓴᓂᒃ.  ᑕᐃᒪᐃᓕᐅᕐᓂᐊᖅᑐᑦ 

ᐱᓕᕆᖃᑕᐅᓗᓂ ᐱᓕᕆᕕᖓᑦ ᒪᓕᒐᓕᕆᔨᒃᑯᑦ ᐊᒻᒪ ᐱᓕᕆᕕᕗᑦ.  ᐱᓕᕆᕕᒃ 

ᑐᓴᕋᓱᐊᕐᓂᖃᕐᓂᐊᖅᑐᑦ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᒥᒃ ᓯᕗᕐᖓᒍᑦ 

ᑕᒪᑐᒧᖓ ᐊᖏᖃᑎᒌᒍᑎᑦ ᐊᑐᓕᖅᑎᑕᐅᓚᐅᖏᓐᓂᖏᓐᓂ.” 

 

 

 

 

 

 

 

 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #6: 

 

ᑲᑎᒪᔨᕋᓛᑦ ᓱᓕ ᐊᑐᓕᖁᔭᓕᐅᒃᑲᓐᓂᖅᐳᑦ ᓄᓇᕗᑦ ᒐᕙᒪᒃᑯᖏᓐᓄᑦ, ᐱᓕᕆᖃᑎᒋᔭᐅᓗᓂ ᑎᑎᕋᕐᕕᖓ 

ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ, ᐃᖅᑲᓇᐃᔭᖃᑎᖃᕐᓗᑎᒃ ᐃᓕᓴᕆᔭᐅᓯᒪᔪᑦ 

ᑎᒥᖁᑎᖏᓐᓂᒃ ᓴᓇᓂᐊᕐᒪᑕ ᒪᓕᒐᐅᓂᐊᖅᑐᓂᒃ ᓯᕗᒧᐊᒃᑎᑦᑎᓂᐊᕐᒪᑕ ᐸᖅᑭᒡᓯᔾᔪᑎᓂᒃ 

ᐊᑦᑕᓇᔾᔭᐃᖅᓯᒪᔾᔪᑎᓂᒃ ᐃᒻᒥᒧᑦ ᑐᕌᖓᔪᓂᒃ ᑐᓴᒐᒃᓴᓂᒃ ᑐᓂᔭᐅᕙᒃᑐᓂᒃ ᐱᓕᕆᐊᖃᖅᑎᓪᓗᒋᑦ 

ᐊᑐᖅᑕᐅᓪᓗᓂ ᑎᒍᐊᖅᑐᓕᕆᓂᕐᒧᑦ ᐱᖁᔭᕐᔪᐊᑦ ᐊᒻᒪ ᓱᕈᓯᕐᓄᑦ ᐃᓚᒌᓄᓪᓗ ᐱᔨᑦᓯᕐᓂᕐᒧᑦ ᐱᖁᔭᕐᔪᐊᑦ; 

ᑕᒪᑐᒧᖓ ᐃᖅᑲᓇᐃᔭᕐᓂᕆᔭᐅᔪᑦ ᐱᖃᓯᐅᔾᔨᓯᒪᖁᓪᓗᒍ ᕿᒥᕐᕈᓇᒃᑕᐅᓗᑎᒃ ᐊᑐᕆᐊᖃᓪᓚᕆᒃᑐᑦ ᐊᒻᒪ 

ᐊᑑᑎᖃᑦᑎᐊᕋᓗᐊᕐᒪᖔᑕ ᒫᓐᓇᐅᔪᖅ ᐱᖁᔭᕐᔪᐊᑦ ᐃᓗᐊᓃᑦᑐᑦ. 

 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᖅᐳᑦ ᒐᕙᒪᒃᑯᑦ ᑭᐅᔾᔪᑎᖏᑦ ᐅᑯᓄᖓ ᐅᓂᒃᑳᓕᐊᓄᑦ ᑐᓂᓯᖁᓪᓗᒋᑦ 

ᐃᓗᓕᑯᓘᔭᖃᕐᓗᑎᒃ ᓇᓗᓇᐃᖅᑎᖅᓯᒪᓗᑎᒃ ᐊᐅᓚᔾᔭᐃᒋᐊᕐᓂᕐᒧᑦ ᐸᕐᓇᐅᑎᖏᓐᓂ ᐊᒻᒪᓗ ᖃᖓᒃᑯᑦ 

ᐃᖅᑲᓇᐃᖅᑕᐅᓂᐊᕐᒪᖔᑕ ᑕᒪᑐᒧᖓ ᐱᓕᕆᓂᕆᔭᐅᔪᖅ, ᐱᖃᓯᐅᔾᔭᐅᓯᒪᓗᑎᒃ ᓇᓗᓇᐃᖅᑎᖅᓯᒪᓗᓂ 

ᖃᓄᐃᑦᑐᓂᒃ ᐱᓕᕆᕕᒃ ᓵᑕᒃᓴᐅᔾᔪᑎᖃᕐᒪᖔᑦ. 

 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᖅᐳᑦ ᒐᕙᒪᒃᑯᑦ ᑎᑎᖅᑲᑎᒍᑦ ᑭᐅᖁᓪᓗᒋᑦ ᐅᑯᓄᖓ ᐅᓂᒃᑳᓕᐊᓄᑦ, 

ᐃᓗᓕᑯᓘᔭᖏᑦ ᓇᓗᓇᐃᖅᑎᖅᓯᒪᓗᑎᒃ, ᐱᔾᔪᑎᖏᑦ ᖃᓄᐃᒻᒪᑦ ᐊᖑᒻᒪᑎᓐᓂᖏᒻᒪᖔᑕ ᐅᑭᐊᒃᓵᖓᓂ 

2013 ᑐᕌᒐᒃᓴᕆᓚᐅᖅᑕᖓᓐᓄᑦ ᐃᖅᑲᓇᐃᖅᑕᐅᓂᐊᕐᓂᕋᖅᑕᐅᓪᓗᑎᒃ ᑐᓴᕋᓱᐊᕐᓂᐅᔪᖅ ᑕᒪᑐᒧᖓ. 

 

 

ᑲᑎᒪᔨᕋᓛᑦ ᐅᔾᔨᕈᓱᒃᐳᑦ ᑕᒪᑐᒧᖓ ᐱᔾᔪᑎᐅᔪᖅ ᑭᐅᔭᐅᕙᓪᓕᐊᓕᕐᓂᖓᓂᒃ ᐃᓗᐊᓂ ᐅᓂᒃᑳᓕᐊᖓᑕ 

ᕿᒥᕐᕈᓇᓚᐅᖅᑎᓪᓗᒋᑦ ᑕᒻᒪᖅᓯᒪᔪᖅᓯᐅᖅᑎᒃᑯᑦ 2014-ᒥ ᖃᐅᔨᓴᕆᐊᒃᑲᓐᓂᖅᓯᒪᔭᖓᓐᓄᑦ ᐅᓂᒃᑳᓕᐊᓂ 

ᓱᕈᓯᕐᓄᑦ ᐃᓚᒌᓄᓪᓗ ᐱᔨᑦᓯᕈᑎᑦ ᓄᓇᕗᒥ. 

ᐱᔾᔪᑎ: ᐱᔪᓐᓇᕐᓂᖓ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ 

ᐊᔪᐃᓐᓇᕆᐊᕈᑎᖃᕐᓗᓂ ᐃᓱᒪᓕᐅᕈᑕᐅᓚᐅᖅᑐᒥᒃ ᐊᖓᔪᖅᑳᖑᔪᒧᑦ ᒐᕙᒪᒃᑯᑦ 

ᑎᒥᖁᑎᖓᓐᓄᑦ ᐊᑖᒍᑦ ᓈᓴᐅᑎᖓᑕ 36 ᑖᒃᑯᓇᓂ ᑎᒍᓯᓂᕐᒧᑦ ᑐᓴᒐᒃᓴᓂᒃ ᐊᒻᒪ 

ᓴᐳᒻᒥᒻᔭᐅᓂᖏᑦ ᑲᓐᖑᓇᖅᑐᑦ ᐱᖁᔭᕐᔪᐊᑦ ᐊᔪᐃᓐᓇᕆᐊᕐᓗᓂ ᓄᓇᕗᑦ 

ᐃᖅᑲᖅᑐᐃᕕᖓᓐᓄᑦ 

 

ᐃᖅᑲᓇᐅᖅᑕᐅᓯᒪᖏᑦᑐᖅ ᐱᔾᔪᑎᐅᔪᖅ ᐊᕐᕌᒍᓂᑦ ᐊᓂᒍᖅᑐᓂᑦ ᐊᕐᕌᒍᑕᒫᖅᓯᐅᒻᒧᑦ 

ᐅᓂᒃᑳᓕᐊᖏᓐᓂᓐᖔᖅᑐᖅ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᐅᓂᒃᑳᖏᓐᓂ 

ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ ᐱᔾᔪᑎᖃᖅᑐᑦ ᐊᔪᐃᓐᓇᕆᐊᕈᑎᖃᕐᓂᕐᒥᒃ ᐃᓱᒪᓕᐅᕈᑕᐅᓚᐅᖅᑐᖅ ᐱᓪᓗᒍ 

ᐊᖓᔪᖅᑳᖓᓐᓄᑦ ᒐᕙᒪᒃᑯᑦ ᑎᒥᖁᑎᖓᑦᑕ ᐊᑖᒍᑦ ᓈᓴᐅᑎᖓᑕ 36  ᑎᒍᓯᓂᕐᒧᑦ ᑐᓴᒐᒃᓴᓂᒃ ᐊᒻᒪ 

ᓴᐳᒻᒥᒻᔭᐅᓂᖏᑦ ᑲᓐᖑᓇᖅᑐᑦ ᐱᖁᔭᕐᔪᐊᑦ ᐊᔪᐃᓐᓇᕆᐊᕐᓗᓂ ᓄᓇᕗᑦ ᐃᖅᑲᖅᑐᐃᕕᖓᓐᓄᑦ. 

 

ᓈᓴᐅᑎᖓ 37 ᐃᓗᐊᓂ ᑎᒍᓯᓂᕐᒧᑦ ᑐᓴᒐᒃᓴᓂᒃ ᐊᒻᒪ ᓴᐳᒻᒥᒻᔭᐅᓂᖏᑦ ᑲᓐᖑᓇᖅᑐᑦ ᐱᖁᔭᕐᔪᐊᑦ 

ᐃᒪᓐᓇ ᒪᓕᒐᖃᖅᑎᑦᑎᕗᖅ: 

 

ᐊᔪᐃᓐᓇᕆᐊᕈᑎᖃᕐᓂᖅ ᐃᓱᒪᓕᐅᕈᑕᐅᓚᐅᖅᑐᒧᑦ ᐊᖓᔪᖅᑳᒧᑦ 

37. (1) ᑐᒃᓯᕋᐅᑎᓕᐅᖅᑐᖅ ᐅᕝᕙᓘᓐᓃᑦ ᒐᕙᒪᒃᑯᑦ ᓯᓚᑖᓂᓐᖔᖅᑐᖅ 

ᐊᔪᐃᓐᓇᕆᐊᕈᑎᖃᕈᓐᓇᖅᐳᖅ ᐃᓱᒪᓕᐅᕈᑕᐅᓚᐅᖅᑐᒥᒃ ᐊᖓᔪᖅᑳᕆᔭᖓᓐᓄᑦ ᑎᒥᐅᔪᑦ ᐊᑖᒍᑦ 

36 ᐊᔪᐃᓐᓇᕆᐊᕐᓗᓂ ᓄᓇᕗᒥ ᐃᖅᑲᖅᑐᐃᕕᐅᔪᒧᑦ. 

 

ᖃᐅᔨᒃᑲᐃᓂᖅ ᐊᔪᐃᓐᓇᕆᐊᕐᓂᐊᕐᓗᓂ 

(2) ᑐᒃᓯᕋᐅᑎᓕᐅᖅᑐᖅ ᐅᕝᕙᓘᓐᓃᑦ ᒐᕙᒪᒃᑯᑦ ᓯᓚᑖᓂᓐᖔᖅᑐᑦ ᐊᔪᐃᓐᓇᕆᐊᕈᑎᖃᕈᒪᔪᑦ 

ᐃᓱᒪᓕᐅᕈᑕᐅᓚᐅᖅᑐᒧᑦ ᐊᖓᔪᖅᑳᒧᑦ ᑐᓂᓯᔭᕆᐊᖃᖅᑐᑦ ᖃᐅᔨᒃᑲᐅᑎᒥᒃ ᐊᔪᐃᓐᓇᕆᐊᕈᑎᖓᓂᒃ 

ᓄᓇᕗᒥ ᐃᖅᑲᖅᑐᐃᕕᖕᒧᑦ ᐊᒻᒪ ᑐᓂᔭᐅᓗᓂ ᖃᐅᔨᒃᑲᐅᑎᐅᔪᖅ ᐊᖓᔪᖅᑳᒧᑦ ᐃᓗᐊᓂ 30 

ᐅᓪᓗᐃᑦ ᐊᓂᒍᖅᐸᑕ ᑐᓂᔭᐅᓚᐅᖅᑎᓪᓗᒍ ᐊᔪᐃᓐᓇᕆᐊᓚᐅᖅᑐᖅ ᑐᓂᔭᐅᓗᓂ ᑎᑎᖅᑲᓂᒃ 

ᖃᐅᔨᒃᑲᐃᔾᔪᑎᓂᒃ ᐃᓱᒪᓕᐅᕈᑕᐅᓚᐅᖅᑐᒧᑦ. 

 

ᑎᑎᖅᑲᑎᒍᑦ ᖃᐅᔨᒃᑲᐃᔾᔪᑎ ᒐᕙᒪᒃᑯᑦ ᓯᓚᑖᓂᓐᖔᖅᑐᓄᑦ 

(3)  

ᐊᖓᔪᖅᑳᖑᔪᖅ ᐊᖏᖅᓯᓐᖏᑎᓪᓗᒍ ᑐᒃᓯᕋᐅᑎᒥᒃ ᑎᒍᓯᔪᒪᔪᖃᖅᑎᓪᓗᒍ ᑎᑎᖅᑲᖁᑎᒥᒃ 

ᐅᕝᕙᓘᓐᓃᑦ ᐃᓚᖓᓂᒃ ᑎᑎᕋᖅᓯᒪᔪᖁᑎᒋᔭᐅᔪᑉ, ᐱᔪᓐᓇᖅᓯᑐᐊᖅᐸᑕ ᑭᖑᕐᖓᒍᑦ 

ᑐᓂᔭᐅᓚᐅᖅᑎᓪᓗᒍ ᖃᐅᔨᒃᑲᐃᔾᔪᑎᒥᒃ ᐊᔪᐃᓐᓇᕆᐊᕈᑎᖃᕐᓂᐊᖅᑐᒧᑦ, ᑐᓂᔭᐅᓗᓂ 

ᑎᑎᕋᖅᓯᒪᔪᖅ ᖃᐅᔨᒃᑲᐃᔾᔪᑎ ᐊᔪᐃᓐᓇᕆᐊᕈᑎ ᒐᕙᒪᒃᑯᑦ ᓯᓚᑖᓂᓐᖔᖅᑐᒧᑦ ᑕᐃᒃᑯᓄᖓ 

ᐅᓂᒃᑳᓕᐊᖅ ᐊᐅᓪᓚᖅᑎᑕᐅᔪᕕᓂᐅᓗᓂ ᐊᑐᖅᑕᐅᓗᓂ ᓈᓴᐅᑎᖓ 35(b). 

 

ᑎᑎᕋᖅᓯᒪᔪᑎᒍᑦ ᖃᐅᔨᒃᑲᐃᔾᔪᑎᑦ ᑐᒃᓯᕋᐅᑎᓕᐅᓚᐅᖅᑐᒧᑦ 

(4) ᐊᖓᔪᖅᑳᖑᔪᖅ ᐊᖏᖅᓯᓯᒪᔪᖅ ᑐᒃᓯᕋᐅᑎᒥᒃ ᑎᒍᓯᔪᒪᔪᖃᖅᑎᓪᓗᒍ ᑎᑎᖅᑲᖁᑎᒋᔭᐅᔪᒥᒃ 

ᐅᕝᕙᓘᓐᓃᑦ ᑎᑎᕋᐅᑉ ᐃᓚᖓᓂᒃ ᐱᔪᒪᔪᖃᖅᑎᓪᓗᒍ ᐃᒪᐃᓕᐅᕆᐊᖃᖅᐳᖅ, ᐱᔪᓐᓇᖅᓯᑐᐊᕈᓂ 

ᑭᖑᕐᖓᒍᑦ ᑐᓂᔭᐅᓚᐅᖅᑎᓪᓗᒍ ᖃᐅᔨᒃᑲᐃᔾᔪᑎᒥᒃ ᐊᔪᐃᓐᓇᕆᐊᕈᑎᒧᑦ, ᑐᓂᔭᐅᓗᓂ 

ᑎᑎᕋᖅᓯᒪᔪᖅ ᖃᐅᔨᒃᑲᐃᔾᔪᑎᐅᔪᖅ ᑐᒃᓯᕋᓚᐅᖅᑐᒧᑦ. 

 

ᐃᓚᒋᔭᐅᔪᑦ ᐊᔪᐃᓐᓇᕆᐊᖅᑐᓄᑦ 

(5) ᑐᒃᓯᕋᐅᑎᓕᐅᖅᑐᖅ ᐅᕝᕙᓘᓐᓃᑦ ᒐᕙᒪᒃᑯᑦ ᓯᓚᑖᓂᓐᖔᖅᑐᖅ ᑐᓂᔭᐅᓯᒪᔪᖅ 

ᖃᐅᔨᒃᑲᐃᔾᔪᑎᒥᒃ ᐊᔪᐃᓐᓇᕆᐊᖅᑐᖃᕐᓂᐊᕐᓂᖓᓂᒃ ᐊᑐᖅᑕᐅᓗᓂ ᑖᓐᓇ ᓈᓴᐅᑎᐅᔪᖅ 

ᓵᖓᓄᐊᕈᓐᓇᖅᑐᖅ ᐃᓚᒋᔭᐅᓂᕆᔭᖓ ᐊᑐᕐᓗᒍ ᐊᔪᐃᓐᓇᕆᐊᖅᑐᓄᑦ. 

 

ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐃᓚᒋᔭᐅᖏᑦᑐᖅ 

(6) ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐃᓚᒋᔭᐅᖏᑦᑐᖅ ᐊᔪᐃᓐᓇᕆᐊᖅᑐᓄᑦ. 

 

ᐃᓗᐊᓂ ᓄᕕᐱᕆ 24, 2011-ᖑᑎᓪᓗᒍ, ᐅᖃᓪᓚᒃᑎᓪᓗᒍ ᑲᑎᒪᔨᕋᓛᓄᑦ, ᑐᓴᒐᒃᓴᓕᕆᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᑦ ᑲᒥᓴᓇ ᐃᒪᓐᓇ ᐅᖃᓚᐅᖅᑐᖅ: 

 

“ … ᑕᐃᒪᐃᑦᑐᒥᒃ ᓴᓐᖏᓂᖅᑖᕈᒪᔪᖓ, ᐃᖅᑲᖅᑐᐃᕕᖕᒧᐊᕈᑎᔪᓐᓇᕋᔭᖅᑕᓐᓂᒃ, ᐱᔾᒧᑎᒋᓪᓗᒍ 

ᐊᑐᓕᖁᔭᓕᐅᖃᑦᑕᕋᒪ, ᐱᔾᔪᑎᒋᓪᓗᒍ ᐅᒃᐱᕈᓱᖕᓂᕆᔭᕋ ᐱᖁᔭᕐᔪᐊᑦ ᐅᖃᖅᓯᒪᓂᕆᔭᖏᓐᓂᒃ ᐊᒻᒪ 

ᒪᓕᒃᑕᐅᖏᑉᐸᑦ, ᐃᓛᓐᓂᒃᑯᑦ ᑕᐃᒪᐃᓚᐅᖅᐸᖕᒪᑦ. ᑭᓱᓕᒫᓂᒃ ᐃᖅᑲᖅᑐᐃᕕᖕᒧᐊᖅᓯᒐᔭᖏᑦᑐᖓ 

ᐃᓱᒪᒋᔭᕋ ᒪᓕᒃᑕᐅᓐᓂᖏᑉᐸᑦ, ᑭᓯᐊᓂᓕ ᐃᓛᓐᓂᒃᑯᑦ ᐊᒃᑐᐃᓂᖅᓴᐅᓂᐊᕋᓱᒋᔭᕌᖓᒃᑯ, 

ᖃᐅᔨᒪᔭᕆᐊᖃᕋᑦᑕ ᑐᑭᓯᓗᑕᓗ ᑐᑭᓕᐊᕆᔭᕋ ᐱᖁᔭᕐᔪᐊᓄᑦ ᑕᒻᒪᖏᒃᑲᓗᐊᕐᒪᖔᑦ ᐅᕝᕙᓗ 

ᒐᕙᒪᒃᑯᑦ ᑎᒥᖁᑎᒋᔭᖓᑦᑕ ᑐᑭᓕᐅᖅᑕᖓᑦ ᑕᒻᒪᖏᒃᑲᓗᐊᕐᒪᖔᑦ, ᐊᒻᒪ ᐃᖅᑲᖅᑐᐃᕕᒃ 

ᑕᐃᒪᐃᓕᐅᕈᓐᓇᖅᐳᖅ.  ᑕᐃᒪᐃᒻᒪᑦ ᐄ, ᓂᓪᓕᕐᕕᒃᓴᖃᖃᑦᑕᕈᒪᒐᔭᖅᑐᖓ, ᐅᓄᖅᑐᑦ 

ᑲᒥᓴᓇᐅᖃᑎᒃᑲ ᑕᐃᒪᐃᓕᐅᕈᓐᓇᕐᒪᑕ, ᐊᒻᒪ ᐊᑐᖅᑕᐅᖃᑦᑕᖅᑐᖅ ᐊᔪᐃᓐᓇᕆᐊᓂᖅ ᒐᕙᒪᒃᑯᑦ 

ᐃᖅᑲᖅᑐᐃᕕᓕᐊᕈᔾᔭᐅᖁᓪᓗᒋᑦ ᐊᑐᕐᓗᑎᒃ ᐊᑐᓕᖁᔭᓕᐊᓂᒃ.  ᑕᐃᒪᓐᓇ 

ᓴᓇᕐᕈᑎᖃᒃᑲᓐᓂᕈᓐᓇᕋᓱᒋᕗᖓ ᐊᒻᒪ ᐊᑑᑎᖃᕋᔭᕐᓗᓂ.” 

 

ᐃᓗᐊᓂ ᐄᑉᐳ 18, 2013, ᐅᖃᓪᓚᒃᑎᓪᓗᒍ ᑲᑎᒪᔨᕋᓛᓄᑦ, ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ 

ᑲᒥᓴᓇ ᐃᒪᓐᓇ ᐅᖃᓚᐅᖅᑐᖅ: 

 

“ᑕᐃᒪᓕ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᑎᓕᓯᔾᔪᑎᓕᐅᕐᓂᕐᒧᑦ 

ᐱᔪᓐᓇᕐᓂᖃᖅᑎᓪᓄᓗᒍ, ᑐᑭᖃᓗᐊᖏᒻᒪᑦ. ᐊᔾᔨᒋᒻᒪᒍ ᐊᔪᐃᓐᓇᕆᐊᕈᑎᖃᕐᓂᕐᒧᑦ ᓇᖕᒥᓂᖅ 

ᐃᓱᒪᓕᐅᕈᑎᒋᓚᐅᖅᑕᒥᒃ ᖁᕝᕙᓯᖕᓂᖅᓴᒧᐊᕐᓗᒍ ᐃᖅᑲᖅᑐᐃᕕᖕᒧᑦ ᐊᒻᒪ ᑕᐃᒪᐃᓕᐅᖅᐸᖏᒻᒪᑕ, 

ᑕᐃᒪᓐᓇ ᐃᖏᕐᕋᓂᖃᖅᐸᖏᒻᒪᑕ ᐱᓕᕆᔭᐅᔪᑦ, ᑭᓯᐊᓂᓕ ᐊᑐᓕᖁᔭᓕᐅᕈᓐᓇᕐᓗᖓ 

ᑐᑭᖃᑦᑎᐊᕐᓂᖅᓴᐅᕗᖅ ᑕᐃᒪᓐᓇ ᐃᓱᒪᒃᓴᖅᓯᕈᑕᐅᑎᓪᓗᒋᑦ.” 

 

ᑲᑎᒪᔨᕋᓛᑦ ᐅᔾᔨᕈᓱᒃᐳᑦ ᐊᐅᓚᑦᑎᔾᔪᑎᑦ ᑐᓗᖅᑕᕈᑎᖃᕐᓂᖏᓐᓂᒃ, ᐱᖃᓯᐅᑎᓪᓗᒍ ᑮᓇᐅᔭᑭᒃᓴᕐᓂᖅ, 

ᑕᐃᒪᐃᒻᒪᑦ ᑕᖅᑲᒃᑯᐊ ᐃᓱᒪᒋᔭᐅᑐᐃᓐᓇᖅᑐᓄᑦ ᐱᔪᓐᓇᐅᑎᖏᓐᓂᒃ ᐊᑖᒍᑦ ᓈᓴᐅᑎᖓᑕ 37 ᐃᓗᐊᓂ 

ᑎᒍᓯᓂᕐᒧᑦ ᑐᓴᒐᒃᓴᓂᒃ ᐊᒻᒪ ᓴᐳᒻᒥᒻᔭᐅᓂᖏᑦ ᑲᓐᖑᓇᖅᑐᑦ ᐱᖁᔭᕐᔪᐊᑦ ᐊᔪᐃᓐᓇᕆᐊᖁᓪᓗᒍ 

ᐃᓱᒪᓕᐅᕈᑕᐅᓚᐅᖅᑐᒥᒃ ᐊᖓᔪᖅᑳᖑᔪᒧᑦ ᒐᕙᒪᒃᑯᑦ ᑎᒥᖁᑎᖏᓐᓂ ᑐᓂᔭᐅᖁᓪᓗᒍ ᓄᓇᕗᒥ 

ᐃᖅᑲᖅᑐᐃᕕᖕᒧᑦ ᐊᔪᐃᓐᓇᕆᐊᕈᑎᖓᑦ. 

ᐃᓗᐊᓂ ᑎᑎᖅᑲᑎᒍᑦ ᑭᒡᒍᓯᖓᓂ ᐱᖓᔪᖓᓐᓂ ᓂᕈᐊᖅᑕᐅᓯᒪᔪᑦ ᒪᓕᒐᓕᐅᖅᑎᑦ ᑲᑎᒪᔨᕋᓛᖁᑎᖏᓐᓄᑦ 

ᓇᐅᑦᑎᖅᓱᖅᑎᓄᑦ ᒐᕙᒪᒃᑯᑦ ᐊᐅᓚᓂᖏᓐᓄᑦ ᑮᓇᐅᔭᖅᑐᕈᑎᕕᓂᖏᓐᓄᓪᓗ ᒪᐃ 2013-ᖑᑎᓪᓗᒍ 

ᐅᓂᒃᑳᓕᐊᖅ ᕿᒥᕐᕈᓇᓚᐅᖅᑎᓪᓗᒋᑦ 2011-2012-ᒥ ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᖓᓂᒃ 

ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᖓᑦᑕ ᓄᓇᕗᒥ, ᓄᓇᕗᑦ ᒐᕙᒪᒃᑯᖏᑦ ᐃᒪᓐᓇ 

ᐅᖃᓚᐅᖅᓯᒪᔪᑦ: 

 

“ᓄᓇᕗᑦ ᒐᕙᒪᒃᑯᖏᑦ ᐊᖏᖃᑎᖃᖅᐳᑦ ᐊᑑᑎᖃᕋᔭᕐᓂᖓᓂᒃ ᓴᓇᕐᕈᑎᐅᔪᖅ ᑕᒪᓐᓇ ᑕᒪᒃᑮᖕᓄᑦ 

ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᒧᑦ ᐊᒻᒪ ᓄᓇᕗᑦ ᒐᕙᒪᒃᑯᖏᓐᓄᑦ 

ᓇᓗᓇᐃᖅᓯᓇᓱᐊᖅᑎᓪᓗᒋᑦ ᐱᒻᒪᕆᐅᔪᓂᒃ ᐱᔾᔪᑎᐅᔪᓂᒃ ᐊᖏᖃᑎᒌᖏᔾᔪᐊᖅᑐᖃᖅᑎᓪᓗᒍ. 

ᐊᒻᒪᓗ ᓱᓕ, ᓄᓇᕗᑦ ᒐᕙᒪᒃᑯᖏᑦ ᐊᖏᖃᑎᖃᖅᐳᑦ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ 

ᑲᒥᓴᓇᒥᒃ ᐊᔪᐃᓐᓇᕆᐊᕐᓂᕐᒧᑦ ᐃᓱᒪᓕᐅᕈᑕᐅᓚᐅᖅᑐᒧᑦ ᐊᖓᔪᖅᑳᖓᓐᓄᑦ ᒐᕙᒪᒃᑯᑦ 

ᑎᒥᖁᑎᒋᔭᖓᑕ ᐊᑖᒍᑦ ᓈᓴᐅᑎᖓᑕ 36 ᓄᓇᕗᒥ ᐃᖅᑲᖅᑐᐃᕕᖕᒧᑦ ᐊᔪᐃᓐᓇᕆᐊᓗᑎᒃ, 

ᑐᓗᖅᑕᕈᑕᐅᔪᖅ ᑐᒃᓯᕋᖅᐸᒃᑐᓄᑦ ᐊᒃᓱᕈᕈᑕᐅᖃᑦᑕᖅᑐᖅ ᐲᖅᑕᐅᓗᓂ. ᒐᕙᒪᒃᑯᑦ 

ᐃᓱᒪᒃᓴᖅᓯᐅᕈᑎᖃᕈᓐᓇᕐᓂᕋᖅᑐᑦ ᓯᕗᓂᒃᓴᑦᑎᓐᓂ ᐋᖅᑭᒋᐊᖅᑕᐅᔾᔪᑎᒃᓴᖓᓄᑦ ᐱᖁᔭᕐᔪᐊᑉ.” 

 

 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #7: 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᖅᐳᑦ ᓄᓇᕗᑦ ᒐᕙᒪᒃᑯᖏᑦ ᓴᖅᑭᑦᑎᖁᓪᓗᒋᑦ ᐋᖅᑭᒋᐊᕈᑎᒃᓴᓂᒃ ᑎᒍᓯᓂᕐᒧᑦ 

ᑐᓴᒐᒃᓴᓂᒃ ᐊᒻᒪ ᓴᐳᒻᒥᒻᔭᐅᓂᖏᑦ ᑲᓐᖑᓇᖅᑐᑦ ᐱᖁᔭᕐᔪᐊᖓᓄᑦ ᐃᓗᐊᓂ ᑕᖅᑭᑦ 12 ᑕᐃᒪᓐᓇ 

ᐱᕕᖃᖅᑎᑦᑎᔪᓐᓇᕋᔭᕐᒪᑦ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᒥᒃ 

ᐊᔪᐃᓐᓇᕆᐊᕈᑎᖃᕈᓐᓇᕐᓗᓂ ᐃᓱᒪᓕᐅᕈᑕᐅᓚᐅᖅᑐᒥᒃ ᐊᖓᔪᖅᑳᖑᔪᒧᑦ ᒐᕙᒪᒃᑯᑦ ᑎᒥᖁᑎᖓᓐᓄᑦ 

ᐊᑐᕐᓗᒍ ᓈᓴᐅᑎᖓ 36 ᐃᓗᐊᓂ ᑎᒍᓯᓂᕐᒧᑦ ᑐᓴᒐᒃᓴᓂᒃ ᐊᒻᒪ ᓴᐳᒻᒥᒻᔭᐅᓂᖏᑦ ᑲᓐᖑᓇᖅᑐᑦ 

ᐱᖁᔭᕐᔪᐊᑦ ᐊᔪᐃᓐᓇᕆᐊᕈᑎᖃᕐᓗᓂ ᓄᓇᕗᒥ ᐃᖅᑲᖅᑐᐃᕕᓕᕆᔨᒃᑯᓐᓄᑦ. 

 

 

 

 

ᐱᔾᔪᑎ: ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᐃᓱᒪᖅᓱᕈᓐᓇᕐᓂᖓ 

ᐅᖓᕙᕆᐊᖅᓯᓂᕐᒧᑦ ᐱᕕᒃᓴᕆᔭᐅᔪᒥᒃ ᑐᒃᓯᕋᐅᑎᓕᐅᖅᑐᓄᑦ ᕿᒥᕐᕈᓇᖁᔨᓪᓗᑎᒃ 

 

ᐱᔭᕇᖅᓯᒪᖏᑦᑐᖅ ᐱᔾᔪᑎᐅᔪᖅ ᓴᖅᑭᓯᒪᔪᖅ ᐊᕐᕌᒍᓂᑦ ᑭᖑᓂᑦᑎᓐᓂ ᐊᕐᕌᒍᑕᒫᖅᓯᐅᒻᒧᑦ 

ᐅᓂᒃᑳᓕᐊᖏᓐᓂᑦ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ 

ᐅᓂᒃᑳᖏᑦ ᐱᔾᔪᑎᖃᖃᑦᑕᖅᑐᑦ ᐱᓕᕆᔪᓐᓇᖏᓐᓂᖓ ᐅᖓᕙᕆᐊᖅᓯᓂᕐᒧᑦ ᑐᒃᓯᕋᐅᑕᐅᔪᓂᒃ 

ᕿᒥᕐᕈᓇᖁᔨᓪᓗᑎᒃ ᐊᑐᕐᓗᒍ ᐱᖁᔭᕐᔪᐊᖅ ᑕᐃᒪᐃᑎᑦᓯᖃᑦᑕᕐᒪᑦ ᐃᓛᓐᓂᒃᑯᑦ. 

 

ᐃᓗᐊᓂ 2009-2010 ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᖓᓂ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ, 

ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐃᒪᓐᓇ ᐅᖃᓚᐅᖅᓯᒪᔪᖅ: 

“…ᐊᑐᓕᖁᔭᓕᐅᕋᔭᖅᐳᖓ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᑐᓂᔭᐅᖁᓪᓗᒍ 

ᐃᓱᒪᖅᓯᕈᓐᓇᕐᓂᕐᒥᒃ ᐅᖓᕙᕆᐊᖅᓯᔪᓐᓇᖅᓯᓂᐊᕐᒪᑦ ᐱᕕᒃᓴᐅᔪᒥᒃ ᑐᒃᓯᕋᕈᑕᐅᔪᓂᒃ 

ᕿᒥᕐᕈᓇᖁᔨᓪᓗᑎᒃ ᖃᓄᐃᑦᑐᖃᕐᓂᕐᒪᖔᑦ, ᑭᑭᓪᓗᒍ ᐱᔾᔪᑎᐅᔪᑦ ᐱᖃᓯᐅᔾᔨᓯᒪᔭᕌᖓᑕ ᒐᕙᒪᒃᑯᑦ 

ᓯᓚᑖᓂᓐᖔᖅᑐᒥᒃ ᑐᕌᒐᒃᓴᖃᖅᑎᓪᓗᒋᑦ ᓴᖅᑭᑦᑎᓂᕐᒧᑦ ᑎᑎᖅᑲᖁᑎᒋᔭᐅᔪᙵᒃ.  ᐊᑲᐅᒐᔭᖅᑐᖅ 

ᐃᓱᒪᒃᓴᖅᓯᐅᕈᑎᖃᕈᑎᒃ ᐅᖓᕙᕆᐊᖅᓯᔪᓐᓇᕐᒪᖔᑕ ᐱᕕᒃᓴᐅᔪᒥᒃ ᕿᒥᕐᕈᓇᒡᕕᒃᓴᖃᖅᑎᑕᐅᒐᒪ 

ᐅᓪᓗᓄᑦ 30-ᓄᑦ ᐅᓪᓗᓄᑦ 45-ᓄᐊᖔᕐᓗᒍ ᐅᕝᕙᓘᓐᓃᑦ ᐅᓪᓗᓄᑦ 60-ᓄᐊᕐᓗᒍ 

ᕿᒥᕐᕈᓇᒡᕕᒃᓴᐅᔪᖅ.” 

 

ᑎᑎᖅᑲᑎᒍᑦ ᑭᒡᒍᓯᐊᓂ ᐱᖓᔪᖓᓐᓂ ᒪᓕᒐᓕᐅᖅᑎᑦ ᑲᑎᒪᔨᖏᑕ ᑲᑎᒪᔨᕋᓛᖁᑎᖏᓐᓄᑦ 

ᓇᐅᑦᑎᖅᓱᖅᑎᓄᑦ ᒐᕙᒪᒃᑯᑦ ᐊᐅᓚᓂᖏᓐᓄᑦ ᑮᓇᐅᔭᖅᑐᕈᑎᕕᓂᖏᓐᓄᓪᓗ ᒪᐃ 2013-ᖑᑎᓪᓗᒍ 

ᐅᓂᒃᑳᓕᐊᖓᓂ ᕿᒥᕐᕈᓇᓚᐅᖅᑎᓪᓗᒍ 2011-2012 ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᖓᓂᒃ 

ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᖓ ᓄᓇᕗᑦ, ᓄᓇᕗᑦ ᒐᕙᒪᒃᑯᖏᑦ ᐃᒪᓐᓇ 

ᐅᖃᓚᐅᖅᓯᒪᔪᑦ: 

 

“ᓄᓇᕗᑦ ᒐᕙᒪᒃᑯᖏᑦ ᐊᖏᖃᑎᖃᖅᑐᑦ ᑐᓂᓯᔪᒪᓂᕐᒧᑦ (ᑐᓴᒐᒃᓴᓕᕆᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᓪᓗ) ᑲᒥᓴᓇᒧᑦ ᐃᓱᒪᖅᓱᕈᓐᓇᕐᓂᕐᒥᒃ ᐃᑲᔫᑎᖃᕈᓐᓇᕐᓂᐊᖅᑐᖅ ᑕᒪᒃᑮᖕᓄᑦ 

ᑕᖅᑲᒃᑯᓄᖓ ᐊᒻᒪ ᓄᓇᕗᑦ ᒐᕙᒪᒃᑯᖏᓐᓄᑦ.  ᐱᓕᕆᕕᖓᑦ (ᐊᐅᓚᑦᓯᔨᒃᑯᑦ 

ᒐᕙᒪᐅᖃᑎᒌᒃᑐᓕᕆᔨᒃᑯᓪᓗ) ᐱᖃᓯᐅᔾᔨᓂᐊᖅᑐᑦ ᓯᕗᓂᒃᓴᒥ ᐋᖅᑭᒋᐊᕈᑎᒃᓴᖏᓐᓂᒃ ᑎᒍᓯᓂᕐᒧᑦ 

ᑐᓴᒐᒃᓴᓂᒃ ᐊᒻᒪ ᓴᐳᒻᒥᒻᔭᐅᓂᖏᑦ ᑲᓐᖑᓇᖅᑐᑦ ᐱᖁᔭᕐᔪᐊᑦ.  ᑖᒃᑯᐊ ᑎᒍᓯᓂᕐᒧᑦ ᑐᓴᒐᒃᓴᓂᒃ 

ᐊᒻᒪ ᓴᐳᒻᒥᒻᔭᐅᓂᖏᑦ ᑲᓐᖑᓇᖅᑐᑦ ᐱᖁᔭᕐᔪᐊᑦ ᐋᖅᑭᒋᐊᖃᖅᑕᐅᓚᐅᖅᓯᒪᔪᑦ ᔫᓂ2012-

ᖑᑎᓪᓗᒍ, ᐋᖅᑭᒋᐊᖅᑕᐅᔾᔪᑎᖏᑦ ᐊᑐᓕᖅᑎᑕᐅᓪᓗᑎᒃ ᒪᐃ 10, 2013-ᖑᑎᓪᓗᒍ, ᐃᕐᖐᓐᓇᖅ 

ᓯᕗᓪᓕᐅᔾᔭᐅᓯᒪᓂᐊᖅᑐᖅ ᐱᒋᐊᖅᑕᐅᓂᐊᖅᑐᖅ ᕿᒥᕐᕈᓇᒃᑕᐅᓗᑎᒃ ᑎᒍᓯᕐᓂᕐᒧᑦ ᑎᑎᖅᑲᖁᑎᓂᒃ 

ᐊᒻᒪ ᓴᐳᒻᒥᔭᐅᓂᖏᓐᓄᑦ ᑲᓐᖑᓇᖅᑐᑦ ᒪᓕᒐᕋᓛᖏᑦ.” 

 

ᑲᑎᒪᔨᕋᓛᑦ ᐊᑐᓕᖁᔭᓕᐊᖏᑦ #8: 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᖅᐳᑦ ᓄᓇᕗᑦ ᒐᕙᒪᒃᑯᖏᑦ ᓴᖅᑭᑦᑎᖁᓪᓗᒋᑦ ᐋᖅᑭᒋᐊᕈᑎᒃᓴᖏᓐᓂᒃ 

ᑎᒍᓯᓂᕐᒧᑦ ᑐᓴᒐᒃᓴᓂᒃ ᐊᒻᒪ ᓴᐳᒻᒥᒻᔭᐅᓂᖏᑦ ᑲᓐᖑᓇᖅᑐᑦ ᐱᖁᔭᕐᔪᐊᑦ ᐃᓗᐊᓂ ᑕᖅᑭᑦ ᐊᒡᒋᖅᑐᑦ 

ᑭᐅᓯᔪᓐᓇᕐᓂᐊᕐᒪᑕ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᐊᑐᓕᖁᔭᓕᐊᖏᓐᓂᒃ 

ᐱᔾᔪᑎᖃᖅᑐᓂᒃ ᐱᓕᕆᐊᖃᕈᓐᓇᕐᓂᖓ ᐃᓱᒪᖅᓱᕐᓗᓂ ᐅᖓᕙᕆᐊᖅᓯᔪᓐᓇᕐᓂᕐᒥᒃ ᐱᕕᒃᓴᐅᔪᒥᒃ 

ᑐᒃᓯᕋᐅᑎᓕᐅᖅᑐᖃᖅᑎᓪᓗᒍ ᕿᒥᕐᕈᓇᒡᕕᒃᓴᖓᑕ ᐊᑯᓂᐅᓂᕆᔭᖓᓂᒃ ᐊᑐᕐᓗᒍ ᐱᖁᔭᕐᔪᐊᑉ 

ᖃᓄᐃᓐᓂᐅᔪᑦ ᒪᓕᒡᓗᒋᑦ. 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᖅᐳᑦ ᓄᓇᕗᑦ ᒐᕙᒪᒃᑯᖏᑦ, ᑭᐅᑎᓪᓗᒋᑦ ᐅᓂᒃᑲᓕᐊᒧᑦ, ᑐᓂᓯᖁᓪᓗᒋᑦ 

ᓇᓗᓇᐃᖅᑎᖅᓯᒪᔪᓂᒃ ᑐᓴᒐᒃᓴᓂᒃ ᐅᓪᓗᒥ ᖃᓄᐃᓕᖓᓕᕐᒪᖔᑦ ᕿᒥᕐᕈᓇᖕᓂᐅᔪᖅ ᑎᒍᓯᓂᕐᒧᑦ 

ᑎᑎᖅᑲᖁᑎᓂᒃ ᐊᒻᒪ ᓴᐳᒻᒥᔭᐅᓂᖏᓐᓄᑦ ᑲᓐᖑᓇᖅᑐᑦ ᒪᓕᒐᕋᓛᖏᑦ ᑕᐃᔭᐅᓚᐅᖅᑐᑦ ᑎᑎᖅᑲᑎᒍᑦ 

ᑭᐅᔾᔪᑎᖏᓐᓂ ᐱᖓᔪᖓᓐᓂ ᒪᓕᒐᓕᐅᖅᑎᑦ ᑲᑎᒪᔨᕋᓛᓄᑦ ᓇᐅᑦᑎᖅᓱᖅᑎᑦ ᒐᕙᒪᒃᑯᑦ ᐊᐅᓚᓂᖏᓐᓄᑦ 

ᑮᓇᐅᔭᖅᑐᕈᑎᕕᓂᖏᓐᓄᓪᓗ  ᒪᐃ 2013-ᒥ ᐅᓂᒃᑳᓕᓂ ᕿᒥᕐᕈᓇᓚᐅᖅᑎᓪᓗᒋᑦ 2011-2012-ᒥ 

ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᖓᓂᒃ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᖓᑦᑕ ᓄᓇᕗᑦ. 

ᐱᔾᔪᑎ: ᑲᓐᖑᓇᖅᑐᑦ ᖃᐅᔨᓴᖅᑕᐅᓂᖏᑦ ᓄᓇᕗᑦ ᒐᕙᒪᒃᑯᖏᑕ ᐱᓕᕆᕕᖏᓐᓂ, ᒐᕙᒪᒃᑯᑦ 

ᑎᒥᖁᑎᖏᑕ ᐱᓕᕆᕕᖏᓐᓂ ᐊᒻᒪᓗ ᓄᓇᕗᑦ ᒐᕙᒪᒃᑯᖏᑕ ᑯᐊᐳᕇᓴᖁᑎᖏᓐᓂ 

 

ᐃᓗᐊᓂ 2013-2014 ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᖓᓂ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ, 

ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐃᒪᓐᓇ ᐅᖃᓚᐅᖅᓯᒪᔪᖅ: 

 

“ᑎᑎᕋᕐᕕᒐ ᑕᑯᕙᓪᓕᐊᓯᒪᓕᖅᑐᖅ ᐅᓄᖅᓯᕙᓪᓕᐊᔪᓂᒃ ᑐᒃᓯᕋᐅᑎᓂᒃ ᕿᒥᕐᕈᓇᖁᔨᔪᓂᒃ ᐊᒻᒪ 

ᑲᓐᖑᓇᖅᑐᓕᕆᓂᕐᒧᑦ ᐅᓐᓂᕐᓗᒍᑕᐅᔪᓂᒃ ᐊᕐᕌᒍᓂ ᐊᓂᒍᖅᑐᓂ.  ᖃᐅᔨᒪᔪᒃᓴᐅᕗᓯ, 

ᐃᖅᑲᓇᐃᔭᖅᑎᓪᓗᒍ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᐱᓕᕆᓯᒪᔭᖏᑦ 

ᐅᓪᓗᒥ “ᐊᑐᖅᑕᐅᔭᕆᐊᖃᕐᓂᖓ ᒪᓕᒡᓗᒍ” ᐃᖅᑲᓇᐃᔭᖃᑦᑕᕋ.  ᐃᓚᒋᓪᓗᓂᐅᒃ ᐱᓕᕆᐊᒃᓴᒪ 

ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑎᓪᓗᒍ ᓄᓇᕗᒧᑦ, ᑲᒥᓴᓇᐅᖕᒥᒐᒪ 

ᓄᓇᑦᓯᐊᕐᒥᐅᑦ ᒐᕙᒪᒃᑯᖏᓐᓄᑦ ᖄᒃᑲᓐᓂᐊᒍᓪᓗ ᒪᓕᒐᕐᓂᐊᖅᑎᐅᓪᓗᖓ ᔭᓗᓇᐃᒥ 

ᐃᖅᑲᓇᐃᔭᖃᑦᑕᕐᖢᖓ. 

 

ᑕᐃᒪᓐᓇ ᐋᖅᑭᒡᓯᒪᓪᓗᖓ ᑲᔪᓯᓂᖃᑦᑎᐊᖃᑦᑕᖅᓯᒪᔪᖅ ᐊᕐᕌᒍᓄᑦ ᐅᓄᖅᑐᓄᑦ, ᑭᓯᐊᓂᓕ 

ᐊᖑᒻᒪᑎᔪᓐᓇᐃᓪᓕᕙᓪᓕᐊᒐᒪ ᐅᓄᖅᑐᓂᒃ ᑐᒃᓯᕋᐅᑎᓂᒃ ᑐᓂᔭᐅᖃᑦᑕᖅᑎᓪᓗᒍ ᑎᑎᕋᕐᕕᖓ ᐊᒻᒪ 

ᐱᓕᕆᔭᐃᓐᓇᕆᔪᓐᓇᐃᓪᓕᓗᒋᑦ ᑭᖑᕙᖅᓯᒪᖏᓪᓗᖓ. ᐱᕕᑭᑦᑐᒻᒪᕆᐅᓕᕋᒪ ᐊᔭᐃᖅᑐᐃᔭᕆᐊᒃᓴᖅ 

ᐅᕝᕙᓘᓐᓃᑦ ᐊᖑᒻᒪᑎᔭᕆᐊᒃᓴᖅ ᓄᑖᓂᒃ ᐱᒋᐊᕈᑕᐅᖁᔭᐅᔪᓄᑦ ᐊᒻᒪ ᐱᓕᕆᐊᒃᓴᓄᑦ 

ᐃᑲᔪᖅᓯᔪᓐᓇᕐᕕᒋᔭᓐᓂᒃ ᓂᓪᓕᕐᕕᖃᕐᕕᒋᓗᒍ. 

 

ᑕᐃᒪᐃᓕᖓᑎᓪᓗᒍ, ᐃᓱᒪᓕᐅᖅᓯᒪᓕᕋᒪ ᓄᖅᑲᖅᑎᑦᑐᒪᓪᓗᒍ ᒪᓕᒐᕐᓂᐊᖅᑎᐅᓪᓗᖓ 

ᐱᔅᓇᓯᖁᑎᒐ ᐊᐅᓪᓗᔾᔨᔪᓐᓇᕐᓂᐊᕋᒪ ᐃᖅᑲᓇᐃᔮᒃᓴᓐᓂᒃ ᑐᓴᒐᒃᓴᓕᕆᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᓗᖓ ᐊᒻᒪ ᓂᕆᐅᒃᐳᖓ ᐃᓱᐊᓂ 2014, ᐃᖅᑲᓇᐃᔭᓕᕐᓂᐊᕋᒪ 

ᐊᐅᓪᓗᑎᓗᒍ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᓂᕋ ᓄᓇᕗᒧᑦ ᐊᒻᒪᓗ 

ᓄᓇᑦᓯᐊᕐᒧᑦ.  ᑕᐃᒪᓐᓇ ᑐᑭᖃᕐᓂᐊᖅᑐᖅ ᐱᕕᒃᓴᖃᕐᓂᖅᓴᐅᓂᐊᕐᓕᕋᒪ ᕿᒥᕐᕈᓇᒍᓐᓇᕐᓗᒋᑦ 

ᑐᒃᓯᕋᐅᑎᐅᔪᑦ ᕿᒥᕐᕈᓇᖁᔨᓪᓗᑎᒃ ᑭᖑᕙᖅᓯᒪᖏᓪᓗᖓ ᐊᒻᒪ ᑭᐅᖃᑦᑕᕐᓗᒋᑦ, 

ᐊᔭᐃᖅᑐᐃᓯᒪᓂᖅᓴᐅᓗᖓ, ᐱᔾᔪᑎᐅᔪᓂᒃ ᓴᖅᑭᖃᑦᑕᖅᑐᓄᑦ. 

 

ᐅᒃᐱᕈᓱᒃᑐᖓᓗ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᓄᓇᕗᒧᑦ ᐅᓪᓗᓕᒫᖅ 

ᐃᖅᑲᓇᐃᔭᕆᐊᒃᓴᖅ ᐱᔭᒃᓴᑭᓗᐊᕐᒪᑦ ᓱᓕ, ᐅᒃᐱᕈᓱᒃᑐᖓ ᒫᓐᓇᐅᓂᖓᓂ 

ᐸᕐᓇᐃᕙᓪᓕᐊᓕᕈᓐᓇᖅᑐᑦ ᓄᓇᕗᒧᑐᐊᖅ ᑲᒥᓴᓇᖃᕐᓂᕐᒧᑦ, ᐱᔭᕆᐊᖃᓕᕐᓂᖅᐸᑕ. ᑭᓯᐊᓂᓕ 

ᐊᕐᕌᒍ ᑕᐃᒪᐃᓕᑲᐅᓂᒋᓂᐊᖅᑐᒃᓴᐅᖏᑦᑕᑐᖅ, ᐊᕐᕌᒍᓄᓪᓗ ᐱᖓᓱᓄᑦ ᓱᕐᕋᓂᐊᖏᑦᑐᖅ, 

ᑭᓯᐊᓂᓕ ᐊᕐᕌᒍᑦ ᑕᓪᓕᒪᑦ ᐊᓂᒍᖅᓯᒪᓕᖅᑎᓪᓗᒋᑦ ᐊᕐᕕᓂᓕᓪᓘᓐᓃᑦ, 

ᐱᔭᒃᓴᖃᕐᓂᖅᓴᐅᓕᕐᓂᐊᖅᑐᖅ ᐊᒻᒪ  ᐱᓪᓚᕆᒃᑐᒃᑯᑦ ᐃᓱᒪᒃᓴᖅᓯᐅᕈᑎᖃᓕᕈᓐᓇᖅᑐᑦ 

ᑎᑎᕋᕐᕕᕋᓕᕈᓐᓇᕐᒪᖔᑦ ᓄᓇᕗᒥ ᐃᖅᑲᓇᐃᔭᐃᓐᓇᕐᓂᐊᕐᓕᕐᓗᓂ ᑲᒥᓴᓇᒋᔭᐅᓗᓂ ᐊᒻᒪ 

ᐃᖅᑲᓇᐃᔭᖅᑎᖓᕐᓗᓂ ᑲᒥᓴᓇ.” 

 

ᐃᓗᐊᓂ ᓯᑎᐱᕆ 18, 2014-ᖑᑎᓪᓗᒍ, ᓵᖓᓄᐊᖅᑎᓪᓗᒍ ᑲᑎᒪᔨᕋᓛᑦ, ᑐᓴᒐᒃᓴᓕᕆᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐃᒪᓐᓇ ᐅᖃᓚᐅᖅᓯᒪᔪᖅ: 

“ᐅᓄᖅᑐᒻᒪᕆᐅᔪᑦ ᐱᓕᕆᐊᒃᓴᑦ ᐃᓚᐅᕕᒋᔪᒪᔭᕋᓗᐊᒃᑲ.  ᐆᒃᑐᑎᒋᓗᒍ, ᓄᑖᒥᒃ ᐱᔪᓐᓇᕐᓂᕐᒥᒃ 

ᑐᓂᔭᐅᑎᓪᓗᒍ ᑲᓐᖑᓇᖅᑐᓕᕆᓂᕐᒧᑦ ᐱᖁᔭᕐᔪᐊᑎᒍᑦ, ᖃᐅᔨᓴᐃᖃᑦᑕᕈᒪᓐᓇᖅ 

ᑲᓐᖑᓇᖅᑐᖁᑎᒋᔭᐅᔪᓂᒃ ᐱᓯᒪᔭᐅᔪᓂᒃ ᐊᔾᔨᒌᖏᑦᑐᓄᑦ ᐱᓕᕆᕕᐅᔪᓄᑦ ᐊᒻᒪᓗ ᑎᒥᐅᔪᓄᑦ 

ᖃᐅᔨᒋᐊᕐᓗᒋᑦ ᖃᓄᖅ ᐱᐅᓯᒋᐊᖅᑕᐅᔪᓐᓇᕐᒪᖔᑕ ᑎᒍᒥᐊᖅᑕᐅᓂᕆᔭᖏᑦ ᑲᓐᖑᓇᖅᑐᑦ.” 

 

 

ᑭᐅᑎᓪᓗᒍ ᑲᑎᒪᔨᑦ ᐊᐱᖅᑯᑎᖏᓐᓄᑦ ᑕᒪᑐᒧᖓ ᐱᔾᔪᑕᐅᔪᒧᑦ ᑲᑎᒪᔨᕋᓛᑦ ᓯᑎᐱᕆ 19, 2014-ᒥ 

ᓈᓚᒃᑎᐅᓪᓗᑎᒃ ᑲᑎᒪᓂᖃᖅᑎᓪᓗᒋᑦ, ᐅᖃᓪᓚᓚᐅᖅᑐᑦ ᐱᓕᕆᕕᖓᓐᓂᓐᖔᖅᑐᑦ ᐊᐅᓚᑦᓯᔨᒃᑯᑦ 

ᒐᕙᒪᐅᖃᑎᒋᒃᑐᓕᕆᔨᒃᑯᓪᓗ ᐃᒪᓐᓇ: 

 

“ᐅᒃᐱᕈᓱᒃᐳᒍᑦ ᑲᓐᖑᓇᖅᑐᑦ ᑎᒍᒥᐊᖅᑕᐅᔪᑦ ᖃᐅᔨᓴᖅᑕᐅᖃᑦᑕᓕᖅᐸᑕ 

ᓴᓇᕐᕈᑎᑦᑎᐊᕙᐅᓱᕆᓪᓗᒋᑦ ᖃᐅᔨᒋᐊᖃᑦᑕᕈᓐᓇᕐᒪᑕ ᐊᑦᑕᕐᓇᕐᓂᕆᔭᖏᓐᓂᒃ ᓯᖁᒥᑦᑎᔪᖃᓂᕐᒧᑦ 

ᐱᖁᔭᕐᔪᐊᒥᒃ, ᐃᖅᑲᓇᐃᔭᖅᑎᐅᔪᑦ ᑕᑯᖅᑳᖅᐸᒃᑐᑦ ᐃᖅᑲᓇᐃᔭᖅᐸᓪᓕᐊᓕᖅᑐᑦ ᑐᕌᒐᒃᓴᖃᕐᖢᑎᒃ 

ᐊᐅᓚᑕᐅᓂᖏᓐᓄᑦ ᐱᔨᑦᓯᕈᑎᑦ, ᐅᕙᑦᑎᓐᓂᒃ ᑕᐅᑐᖏᑦᑐᒍᑦ.  ᐅᒃᐱᕈᓱᒃᑐᒍᑦ ᑲᓐᖑᓇᖅᑐᑦ 

ᑎᒍᒥᐊᖅᑕᐅᔪᑦ ᖃᐅᔨᓴᖅᑕᐅᔾᔪᑎᒃᓴᖏᑦ ᓴᓇᕐᕈᑎᑦᑎᐊᕙᐅᓂᖏᓐᓂᒃ ᐊᒻᒪ 

ᐱᓕᕆᑦᑎᐊᕈᓐᓇᕐᓂᕆᔭᖓ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᐃᑲᔪᕐᓂᖃᕋᔭᕐᒪᑦ 

ᓯᕗᒧᐊᒃᑎᑦᑎᕙᓪᓕᐊᑎᓪᓗᒍ ᐃᓅᓯᑦᑎᓐᓂ ᐊᖑᒻᒪᑎᑦᑎᐊᖁᓪᓗᒋᑦ ᐊᑐᖅᑕᐅᔭᕆᐊᓕᑦ 

ᓂᕆᐅᒋᔭᐅᔪᑦ ᐃᓗᐊᓂ ᑎᒍᓯᓂᕐᒧᑦ ᑐᓴᒐᒃᓴᓂᒃ ᐊᒻᒪ ᓴᐳᒻᒥᒻᔭᐅᓂᖏᑦ ᑲᓐᖑᓇᖅᑐᑦ 

ᐱᖁᔭᕐᔪᐊᑦ.” 

 

 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #9: 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᖅᐳᑦ ᓄᓇᕗᑦ ᒐᕙᒪᒃᑯᖏᓐᓄᑦ ᐃᑲᔪᖃᑎᖃᖁᓪᓗᒋᑦ ᑎᑎᕋᕐᕕᖓᓐᓂᒃ 

ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᒥᒃ ᐱᓕᕆᐊᖃᖅᑎᓪᓗᒍ ᐊᑕᐅᓯᕐᒥᒃ ᑎᑎᖅᑲᑎᒍᑦ 

ᑲᓐᖑᓇᖅᑐᖁᑎᑦ ᑎᒍᒥᐊᖅᑕᐅᔪᑦ ᖃᐅᔨᓴᖅᑕᐅᓪᑎᓗᒋᑦ ᐱᓕᕆᕕᖕᒧᑦ, ᒐᕙᒪᒃᑯᑦ ᑎᒥᖁᑎᖏᓐᓄᑦ ᐅᕝᕙᓗ 

ᒐᕙᒪᒃᑯᑦ ᑯᐊᐴᕆᓴᖁᑎᖓᓐᓄᑦ ᐃᓗᐊᓂ 2015-2016 ᑮᓇᐅᔭᓕᕆᓐᓇᐅᑉ ᐊᕐᕌᒍᐊᑕ, ᐊᒻᒪ ᖃᐅᔨᔭᐅᔪᑦ 

ᑲᓐᖑᓇᖅᑐᓂᒃ ᖃᐅᔨᓴᐃᓚᐅᖅᑎᓪᓗᒋᑦ ᓴᖅᑭᑕᐅᖁᓪᓗᒋᑦ ᒪᓕᒐᓕᐅᕐᕕᖕᒥ ᐱᔪᓐᓇᖅᓯᑐᐊᖅᐸᑕ. 

 

 

 


